
TOLOSALDEKO ATARIA DIRUZ LAGUNTZEN DUTEN ERAKUNDEAK:
Udalak:Abaltzisketa, Aduna, Alegia, Alkiza, Albiztur, Altzo, Amezketa, 
Anoeta, Asteasu, Baliarrain, Belauntza, Berastegi, Berrobi, Bidania-Goiatz, 
Elduain, Gaztelu, Hernialde, Ibarra, Ikaztegieta, Irura, Larraul, Leaburu-Txarama,
Lizartza,  Orendain, Orexa, Tolosa, Amasa-Villabona eta Zizurkil

ATARIAk ez du 
bere gain hartzen
aldizkarian 
adierazitako 
esanen eta iritzien 
erantzukizunik.

H ilabete honetako iritzi artikulua idazteari
askotan ekin diot. Hasi, aurreneko esaldia
idatzi, ezeztu. Horrela behin eta berriz.
Gaiarekin ezin asmatu, ezin
erabaki. Izan ere, azkenal-
dian, Espainia aldetik iristen

zaizkigunak albiste pozgarriak dira guz-
tiak. Bata bestea baino handiagoa, larria-
goa, lotsagarriagoa. Cifuentes eta Casado-
ren CV entzutsuak direla,  Zaplana jauna
dela, Iglesias-Montero bikotearen txaleta
dela, Gürtel auziaren epaia eta Rajoy-ren
larrua, Riveraren perlak eta 155 artikulua,
Sanchez-en «paripezko» zentsura mo-
zioa… 
Eta pelikuletan bezala to be continued ja-

rri liteke, amaitzeko itxura handirik ez
duen beldurrezko zerrenda hau isteko.
Zerrenda baino gehiago txapelketa dirudi: ea nork egi-

ten duen astakeria handiagoa herritarren haserrea piztu

gabe. Piztu bai, baina erraz itzaltzeko moduan. Spain is
different!!!
Eguraldiaz ere idaztea burutik pasa zait. Baina ez dago

albiste handirik. Grisa eta umela doa uda-
berria eta gu ere halatsu.  Eguna joan eta
eguna etorri, eguna hasteko gelako leihoa
ireki eta bista bera: hodeitza zeruan. (To
be continuedez al da luzerako izango…).
Baina hainbeste hodeiren artean igan-

de arratsean argi izpi bat sartu zen Gipuz-
koako zeruan. Altuna III.a buruz buruzko
txapeldun!!! A ze partida, a ze tantoak egin
zituen amezketarrak. Nori eta Aimar Olai-
zola handiari. Inorri minik eman gabe
esan nahi nuke garaipen guztiak direla
handiak baina ez berdinak; Olaizola bati
irabazteak beste balio bat dauka. Napa-
rrak meritu latza du 38 urterekin finalean

egoteagatik, eta gipuzkoarra dotore maisu bati irabazten
jakiteagatik.
Gaur Amezketan izan naiz. Garaipen handi batek

ematen duen lasaitasun susmagarria zegoen kalean. Os-
pakizunaren arrastoa ere somatzen zen. Pankarta mor-
doa irakurri nituen. Batek, hala zioen: «Txapel batekin
ezin bi buru tapatu baina bi txapelekin buru bat bai». Bu-
ruz burukoa eta Lau  t’erdikoa jada jantzi ditu Jokinek.
Eta beste asko ere jantziko ditu, seguru. 
Bejondeizula!

OIHANE MATEOS
KAZETARIA 

Argi izpi bat Amezketatik

Olaizola bati irabazteak beste balio 
bat dauka. Naparrak meritu latza du 

38 urterekin finalean egoteagatik, 
eta gipuzkoarra dotore maisu 

bati irabazten jakiteagatik

Azaleko irudia: 
Ibai Luque

URTEKO HARPIDETZA KUOTA: 80 €

Kale baserriko etxebizitzen
proiektua, aurrera 

Imanol Garcia Landa

Kale baserrian etxebizitzak egite-
ko proiektua gauzatuko da. Lau

pertsona edo familia behar ziren, eta
udaletxean izena eman ondoren, ba-
koitzari bere etxebizitza esleitu eta
gero, aste honetan sinatu dute nota-
riaoren aurrean. Beraz, orain Kale ba-
serriaren jabe egin dira, eta eraikiko
den bosgarren etxebizitza Orendaingo
Udalari emango diote. 
Gorka Egia alkateak azaldu du uda-

laren aldetik «oso pozik» daudela
proiektua gauzatuko delako. «Herri
txikietan etxebizitza proiektuak aurre-
ra ateratzea ez da erraza. Hiru urte eta
erdi daramatzagu proiektu honekin
bueltaka, ideia eratzen hasi ginenetik
gaur egunera arte. Beraz, hainbeste
denboran sustatu eta zaindutako lan-
dareak fruituak ematen ikusteak ema-
ten duen poz bera dugu». Era berean,
Egiak nabarmendu du etxebizitzak
egingo direla Orendainen, «etxebizi-
tza horietan jendea biziko dela berma-
tuz. Lau bizilagunak Orendainera da-

Proiektua gauzatzeko behar
ziren lau pertsona edo familiek
notarioaren aurrean sinatu eta
gero, eraikitzen hastea falta da

toz bizitzera, konpromiso hori hartzen
dute, eta, beraz, etxebizitzak egiten di-
tugu, baina ez hutsik geratuko dire-
nak, baizik eta bermaturik dago etxe-
bizitza horiek beterik egongo direla.
Gure gustuko hazkunde prozesuari
erantzuten dio, beraz». 
Uztailean enpresa eraikitzaileak la-

nak hasteko asmoak ere agertu dituela
gaineratu du Egiak. Behin lanak hasi-
ta, zazpi hilabetetan bukatuta izan be-
har ditu lanak enpresa eraikitzaileak,
konpromiso hori hartu zuelako. Beraz,
otsaila ingururako jabeei giltzak ema-
tea aurreikusten da. Zazpi hilabete
baino gehiago irauten badute obrek,
zigorra jasoko luke eraikitzaileak. 
Kale baserria udalarena izan da

orain arte. Bertan etxebizitzak eraiki-
tzea aurreikusi zen, bost guztira, eta
horietako bat udalari ematea. Hasiera
batean, 22 interesatu izan ziren
proiektuan, gerora horietatik zortzik
jarraitu zuten interesa izaten, eta
behin proiektua guztiz zehaztu zene-
an, laurek eman zuten izena, eta, hain
justu, kopuru hori behar zuten. «Ego-
kitu zaizkien etxebizitzekin konforme
geratu dira eta, beraz, zorte handiare-
kin, landutako zorte handiarekin, ate-
ra dugu aurrera», zehaztu du Egiak. 
Horietatik inor ez da Orendaingoa.

«Hasieran herriko batzuk interesa
agertu zuten, baina azkenean familien
baserri edo etxeak eraberritzearen al-
deko apustua egin dute. Uste dut zen-
tzuzkoa dela, gainera», esan du Egiak.  

Kale baserriko proiektua, eredu
Proiektuaren lehen kapituluaren ia
amaieran daudela azaldu du Egiak.
«Kale baserrian etxebizitzak egitean
ez da bukatzen Kale proiektuarekin
abiatu genuen ideia. Orain bigarrengo
kapitulu bati ekin behar diogu udale-
an», esan du alkateak. Eta bigarren ka-
pitulu hori da udalak Kale baserria
eraberritzeko egin duen proiektu hori
eredu izatea baserri hutsak dituzten
jabe pribatuak ere antzeko  proiektuak
egiteko, hau da, beraien baserrietan
hainbat etxebizitza sortu eta hutsik
dauden baserriak bete daitezen.
«Notarioaren aurrean sinadura egi-

tearekin batera, udalak orain arte
egindako gastuak itzuli zizkiguten, eta
diru horretatik zati bat gordeko da, on-
dorenean baserri hutsak dituen jabe-
ren batek antzeko proiektua garatu
nahi badu, hasierako proiektu hori
egiten laguntzeko», esan du Egiak, eta
Orendainen baserri hutsak dituztenei
animatu die Kale baserrian egindako
proiektuaren antzekoa garatzeko.

Kale baserria eraberrituko dute, bertan bost etxebizitza egiteko, horietako bat udalarentzat. I.G.L.

Bilerarekin
«pozik» daude 

Imanol Garcia Landa

G ipuzkoako Foru Aldundia bilerak
antolatzen ari da bailaraz bailara,

bere aurrekontuetan herritarrek di-
tuzten lehentasunak jasotzeko asmoz.
Amezketan egin berri da bilera horie-
tako bat, eta bertan ur saneamendua-
ren eta bidegorriaren aldeko platafor-
mako kideek, Amezketako Udalarekin
batera, aldundiaren ordezkariari bi
proiektu horien beharra adierazi zio-
ten. Antton Amondarain plataforma-
ko kideak azaldu duenez, «pozik» dau-
de aldundiaren ordezkariak azalduta-
ko jarrerarekin: «Konpromisoa hartu
zuen gure eskariak Markel Olano ahal-

Ur saneamendua eta bidegorria
egiteko eskariaren aurrean,
aldundiaren ordezkariaren
jarrerarekin «gustura» daude

dun nagusiari zuzenean eramango
zizkiola». 

Amondarainek azaldu duenez, bile-
ra horretara herritar ugari joan zirela-
eta, plataformatik «erreparoa» zuten
aldundiko ordezkariak nola hartuko
zuen. «Baina egia esan oso gustura
hartu gintuen, esanez gainera horrela-
ko partaidetza beti dela interesgarria».

Bilera horretan, Iñaki Amundarian
alkateak udalak osatu duen txosten
tekniko bat eskura eman zion aldun-
diaren ordezkariari. Horren ondoren,
plataformakoek hitza hartu zuten eta
ordezkariari azaldu zioten Olanori zu-
zenean eskura eman zioten gutunean
esandako gauza bera, Amondarainek
esan duenez: «Ez dugula kiroldegi izu-
garri bat eskatzen, gauza orokor ba-
tzuk eskatzen ari garela, hau da, ur sa-
neamendua». Amondarainek gainera-
tu duenez, «kuriosoa» izan zen

ordezkaria harritu egin zela, «Amez-
ketan oraindik ur zikinak errekara zu-
zenean botatzen direla jakitean. Ho-
rrek erakusten du eskatzen ari garena
oinarrizkoa dela». Era berean, karpeta
batean, ur saneamendua eta bidego-
rria eskatuz plataformak herrian jaso
dituen 515 sinadurak eman zizkioten.
«Horrek erakusten du ur saneamen-
duaren proiektua, eta horren gainean
bidegorriaren proiektua egitea, he-
rriak beharrezkotzat dituela», zehaztu
du Amondarainek. 

«Gustura» geratu ziren Amezketako
bilerak emandakoarekin. Orain zain
daude Markel Olano ahaldun nagusia-
rekin bilera egiteko.  «Egungo ahaldun
nagusia izateaz gain, orain hamar urte
ere, proiektu horiek gauzatzekotan
egon zirenean, bera zen ahaldun na-
gusi, eta horregatik egin nahi dugu bi-
lera berarekin», esan du Amondarai-
nek. Bestalde, proiektu horiei dagoz-
kien departamenduak PSE-EEren
esku daudela gogora ekarri du Amon-
darainek, eta bertako diputatuak di-
ren Marisol Garmendia eta Jose Igna-
cio Asensio ere bilera horretan egotea
espero dute plataformatik.

Iñaki Amundarian alkateak txostena eman zion aldundiko ordezkariari. Eskuinean, plataformako kideek jasotako sinadurak ematen ordezkariari. ATARIA

BIGARREN ASTEBURUARI EKITEKO PREST ANOETAKO FESTETAN
Haurren eguna izan zen, atzo, Anoetako festen barruan. Goizean haur parkea eta arratsaldean, ikuskizuna, eta buruhandi eta erraldoien
kalejira izan zen. Gaur, besteak beste, urteroko play-back lehiaketa izango da arratsaldean eta gauean kontzertua Beneki eta Bihozka-
da taldeekin (ikusi egitaraua 26. eta 27. orrian). Bide batez, joan den igandean eguraldiagatik bertan behera geratutako VI. Zaldi laster-
keta bihar egingo da, 17:30etik aurrera, Abraham Olano kiroldegi ondoko zelaietan. J.M.

‘Berdintasuna ehunduz’
ekimena Amasa-Villabonan

Jon Miranda

Astigarragan sortu zen egitasmoa
2014an eta lau urteotan 40 herri

eta herrialde baino gehiagotako hain-
bat emakumek lau kilometro baino
gehiagoko begizta kolektiboa ehundu
dute. «Topaketa bakoitzean sendotu
egin da indarkeriaren aurkako borro-
ka», esan du Isabel Otero, Astigarraga-
ko berdintasunaren aldeko gizon eta
emakumeen eskolako kideak.

Gainera, lau urte hauetan sortutako
begiztak Espainiako estatuko hainbat
autonomia erkidegotan eta munduan
zehar bidaiatu du. Egun, zati bat, Sue-
dian dago, esate baterako. Herrialde
askotako elkarte eta kolektiboen parte
hartzeari esker osatu da beraz.

Iazko azaroan, esate baterako,
ATLCR (Tunezeko Arrisku Jarreren

Astigarragako Harituz
elkarteak sustatu du proiektua,
eta orain, Amasa-Villabona
batu da azaroaren 25ari begira

Kontrako Elkartearen) bisita jaso zu-
ten Astigarragan eta indarkeria ma-
txistaren aurkako ekitaldietan parte
hartu zuten. Orain, Gipuzkoan zabal-
du nahi dute Indarkeria sexistaren
aurkako matazak izeneko kanpaina,
eta besteak beste, Beasainekin batera,
Amasa-Villabonak ere parte hartuko
du ekimenean.

Eneko Urdangarin, Villabonako
udaleko gizarte politika, migrazio eta
parekidetasun zinegotziak aurtengo
azaroaren 25ari begirako asmoak aipa-
tu ditu: «Mataza horiek ehundu nahi
ditugu herrian eta herriko eragileak
gonbidatuko ditugu». Herriko ikaste-
txeekin hitz egin dute eta ikasturte ha-
sieran gaia landuko dute; matazak lo-
tzeaz gainera, bestelako proiektuak
garatuko dituzte. Azaroaren 17tik
25era, Olaederra kiroldegiak eta San-
tiago egoitzak ere parte hartuko dute
ekimenean eta aste horretan, herriko
merkatariei, gai horrekin lotuta, era-
kusleihoak apaintzea proposatuko
zaie.

Udal langileei bere oihala ehuntze-
ko proposamena egin eta udaletxeko
balkoitik zintzilikatzeko gonbita luza-
tu zaie, «era horretan erakina apain-
duta geratuko da», esan du Urdangari-
nek. Udal talde guztiek babestu dute
indarkeria sexistaren aurkako kanpai-
na hau.

Ehundutako begiztaren zati bat. J.M.

Harri-jasotzaileak
Musker egunean

J.M.

Asteasuren eta Obabaren ondare
zabala eta anitza ezagutarazteko

antolatu zuten, joan den urtean, Mus-
kerraren Eguna lehen aldiz. Arrakasta
ikusirik, aurten ere festarekin jarrai-
tzea erabaki dute, igandean egingo
dute.
Goizeko 10:00etan alegiazko lurral-

Asteasun igandean ospatuko da
eguna, eta eguerdian, herriko
harri-jasotzaile beteranoek
solasaldia eskainiko dute plazan

de literarioa inspiratu zuen parajea bi-
sitatzeko aukera izango da Bernardo
Atxaga berarekin batera, eta familia
eta haurrentzat jolasa egingo dute on-
doren: muskerraren bila. Eguerdian
mokadua izango da plazan, trikitila-
riek alaiturik, eta herriko harri-jaso-
tzaileek solasaldia eskainiko dute.
Garai ezberdinetan aritutakoak

izango dira bertan. Besteak beste, 84
urte dituen Joxe Antonio Lopetegi
Agerre. Joxeanjel Sarasola, TOLOSALDE-
KO ATARIA-ko kolaboratzaile asteasua-
rrak ere hartuko du parte igandeko
ekitaldian eta bere esanetan, «apustu

giroan marka asko lortu dituzte herri-
ko harri-jasotzaileek». Horien artean,
Jexux Albizu Gurutze, 50 kiloko ha-
rriari, ordu erdian, 500dik gora jasoal-
di eman zizkion. «Izugarrizko marka
da», Sarasolaren esanetan. Igandean
Asteasun izango da, baita ere, Gabriel
Iraola harri-jasotzailea. 250 kiloko ha-
rria jasoa du herritar honek.
Guztiak elkarrekin ariko dira

12:30etik aurrera plazan. Udalak aipa-
tu duenez, «herri izaeraren elemen-
tuak biltzen ditu Muskerraren Bideak,
eta ezaugarri horietako bat izango da
aurtengo gai nagusia: lehia eta apus-
tua. Motibo horrekin elkartuko dira
Asteasuko hainbat harri-jasotzaile be-
terano, eta beren ibilerak kontatuko
dizkigute». 

Iturri-bueltako apustua
Apustu giroan segiko dute solasaldia-
ren ondoren. 13:00etan herriko plazan
dagoen iturriaren bueltan egingo dute
saioa. Apustua binaka jokatuko da, eta
iturriari 20 buelta azkarren ematen
dizkion bikoteak irabaziko du. Bikote-
ko parte hartzaile bakoitzak 10 buelta
eman beharko dizkio, batek barrual-
detik, eta besteak kanpoaldetik. Par-
taide bakoitzaren denborak batuta
egingo dute sailkapena, eta lau one-
nek jokatuko dute finala.
Joan den urteko lehen edizioan Ma-

ttin Sarasola eta Aitor Irazu izan ziren
irabazleak 76 minutu 93 segundoko
denborarekin. Bigarren Xabi Irazu eta
Tomax Iraola izan ziren, 20 bueltak 78
minutu 44 segundoko denboran osa-
tuta, hirugarren, berriz, Olatz Korres
eta Jon Ander Artaza, 79 minutu 40
segundoan eginda.

Iaz egin zuten iturri bueltako apustua, Mattin Sarasola eta Aitor Irazuk irabazi zuten. IRATI SAIZAR

ASTEASU
KULTURA

@TolosaldeakirolKirolak
Azpeitian
igandean
finalak eta
Iñaki Gil

G aldakaon erabaki zen Az-
peitiko hirukoa. Urrezko
Banakako Aizkolari Txa-
pelketaren finalak igan-

dean jokatuko dira Izarraitz pilota-
lekuan, igande honetan, 12:00eta-
tik aurrera. Iker Vicente, Mikel
Larrañaga eta Aitzol Atutxa ariko

dira lehian Azpei-
tian. Galdakaon
hirugarren fina-
lista nor izango
zen erabaki behar
zen. Mugertzak
eta Atutxak neur-
tu zituzten inda-
rrak. Azken honek
irabazi zuen,
erraz gainera.
Amaieran hiru
minututik gorako

aldea lortu zuen, baina hasieratik

lortu zuen errenta. Gauzak ondo, Vi-
cente izango da faboritoa Azpeitian.
Orain arte bezala, finalean ariketa
desberdinak egin beharko dituzte, eta
zutikakoan nafar gaztea maisua da.
Hor egon daiteke gakoa. 
Aizkolari gehiago ere egongo dira

igande honetan Azpeitiko jaialdian.
23 urtez azpikoen txapelketaren finala
Joxean Etxeberriak eta Julen Larreak
jokatuko dute. 19 urtez azpikoena, be-
rriz, Xuban Kañamaresek eta Unai Za-
bala txaramarrak. 
Aizkolarien urrezko txapelketare-

kin batera, harri-jasotzaileen binaka-
ko txapelketa jokatu da azken hilabe-
teetan. Bi bikote iritsi dira finalera, eta
horiek ere Azpeitian egongo dira igan-
dean. Xabier Peñak eta Imanol Albizu
Goikoetxe-k aurrean Imanol Illarra-
mendi Kortaberrieta Mikel Lopetegi
Urra izango dituzte. Hiru harrirekin
ariko dira lanean, eta irabazlea, kilo
gehien pilatzen dituen bikotea izango
da. 163 kiloko zilindro zaharra, 113ko
kubikoa eta 100 kiloko bola izango
dira ibili beharreko harriak, orain arte
bezala. 
Ezusteko batekin amaituko da ekai-

naren 3ko jaialdi handia. Lau harri-ja-

sotzaile, hauek ere binaka, erakustal-
dia eskaintzen. Alde batetik, Idoia
Etxeberriak eta Karmele Gizasolak
osatuko dute bikotea, eta bestetik, Ra-
quel De La Calle madrildarrak eta Ju-
lia Martinez segobiarrak. 
Harri-jasotzaileekin jarraituz, Iñaki

Gil joan zaigula gogoratu nahi dut.
Arabako Lasarte herrian jaioa, 150 kilo
inguruko gizona zen, bi metroren
bueltan zebilena. Nire garaiko harri-
jasotzailea zen, eta elkarrekin saio ba-
tzuk eginak gaude. 260 kiloko harria
jasotzea lortu zuen. Ez zen, beraz,
edonolakoa. Esku bakarrarekin 141 ki-
loko bola ere jaso zuen. Perurenari
beti esaten zion brometan esku baka-
rrarekin errekorra berak zuela, bolare-
kin. Azken urteetan, kotxeak iraul-
tzen eta abar ibili zen telebista mun-
duan. 55 urterekin joan zaigu. Oso
gizon ona zen, ume koxkor baten
bihotza zuena. Oso leiala. Azken aldiz
elkarrekin 1996an ibili ginen; Albizuri
handia jaso zuen. Oso laguna nuen.
Geroztik Asteasura etorri izan zen,
Egur Spor-ekin ibiltzen baitzen lagun-
tzen. 
Iñaki Gil gure mutil txiki handia

joan zaigu. 

JOXE ANJEL
SARASOLA

Herri Kiroletatik...

GIPUZKOAKO JOKOETAN IBARRA ETA TOLOSAKO ERRETIRODUNEN EMAITZAK 
Gipuzkoako Erretiratuen Jokoen finalak Altzan jokatu dira. Tolosarrak eta ibartarrak bertan izan dira. Punttuan Antxon Iturzaeta eta Juan
Bautista Aranzabe txapeldunorde geratu dira. Eskoban Juan Mari Gonzalezek eta Kepa Oyarzabalek postu bera lortu dute.Txapeldunak
Migel Navarro eta Manuel Veiga geratu dira. Dominoan, Angel Martinezek eta Joxe Agustin Arrietak parte hartu zuten. ATARIA

Nekolalde, 16 - 20700 URRETXU
Tel./Faxa: 943721403 / 943721413
www.jmiparragirre.eus
012286aa@hezkuntza.net

LANERAKO AUKERAK:AURREMATRIKULA

MATRIKULA EGITEKO EPEA

J. M. IPARRAGIRRE BHI

ERIZAIN LAGUNTZAILEA
Erdi mailako heziketa zikloa.  Osasun familia.  A-D EREDUAK

@Tolosaldeakirol

Herriartekoan
hiru gelditzen dira 

A. Imaz

G ipuzkoako Herriarteko Txapelke-
tan eskualdeko zazpi herrik eta

zortzi taldek hartu dute parte; Tolosak
eskuz eta gomazko paletan atera zi-
tuen taldeak. Kanporaketak aurrea
joan ahala, eskualdeko ordezkaritza
bakantzen joan da. Eskuz, Asteasu eta
Zizurkil bakarrik geratzen dira; go-
mazko paletan, Tolosa. 

Gomazko paletan Tolosak,
eta eskuz Zizurkilek eta
Asteasuk  asteburuan 
partidak jokatuko dituzte

Asteasuk ostiralean jokatuko du az-
peitiarren aurka, 22:00etan, Azpei-
tian. Itzulerakoa jokatuko dute etxean
asteasuarrek, ekainaren 10eko astebu-
ruan.
Zizurkilek ere ostiralean jokatuko

ditu bere partidak, 19:00etan, Atau-
nen. Hauek ere lehiak joanekoak izan-
go dira. 
Gomazko paletan, Tolosak etxean

jarraituko du kanporaketa. Larunba-
tean izango dira norgehiagokak Beoti-
barren, 19:00etan hasita. Kasu hone-
tan itzulerako lehiak izango dira, joa-
nekoak Zumarragan jokatu
baitzituzten tolosarrek, 2-1 irabaziz. 

Tolosak Anoeta utzi zuen kalean herriartekoan aurrera egiteko. ATARIA

IV. Manu
Murielen
oroimenezkoa,
bihar 
Erredakzioa

B illabona FKE-k Manu Murie-
len Oroimenezko Txapelketa

antolatu du Arratzain futbol ze-
laian, bihar, larunbata. Hamabi tal-
dek hartuko dute parte lehen urte-
ko alebin mailako lehiaketan. Bill-
bonak bi talde aurkeztuko ditu.
Besteak ondorengoak izango dira:
Danena, Euskalduna, Vasconia,
Tolosa CF, Añorga, Orioko, Urnieta,
Intxurre, Ostadar eta Mundarro.
10:00etan hasiko da sailkatze fasea.
12:00etan lore eskaintza egingo
zaio Manu Murieli. 16:00etatik
19:00etara kanporaketak jokatuko
dira, eta ondoren, finala. Azkenik,
19:45ean, sari banaketa ekitaldia
egingo dute. 

Lara Arruabarrena
tolosarra Roland
Garrosetik  kanpo
Tenis jokalari tolosarrak Roland
Garros bigarren kanporaketan
utzi du. Petra Kvitova txekiarraren
aurka galdu du Arruabarrenak, 6-
0 eta 6-4ko emaitzarekin. Tolosa-
rrak lehen aldiz aurten gainditu
du kanporaketa bat Roland Garro-
sen. 

ESKUZ

ALEBINAK
ALKIZA
Ostirala, 18:30
Castro-Tolosa 
Dorronsoro-Altuna
Zabala-Iparragirre 
Goikoetxea-Iglesias
Meulman-Otaegi 
Iturralde-Arrillaga
Garmendia-Irastortza 
Goikoetxea-Agirre-Jauregi

BIDANIA-GOIATZ
Ostirala, 18:30
Gorostiaga-Ruiz 
Aranburu-Aranburu
Lanzeta-Segurola 
Gibelalde-Tejeria
Murua-Ugartemendia 
Otermin-Zabala
Cestau-Aristeta 
Altuna-Insausti

BENJAMINAK B
AMASA-VILLABONA
Ostirala, 17:30
Iparragirre-Ormaetxea 
Saizar-Ugartemendia-Bercianos
Tolosa-Aseginolaza 
Plaza-Zufiria
Lanzeta-Aburuza 
Otegi-Maioz
Argote-Zubeldia 
Iraola-Navarro

BERROBI
Ostirala, 17:30
Yurrita-Artola-Gartzia 
Garmendia-Zubillaga
Iraola-Lacarra 
Zuriarrain-Lasa-Domintxin
Tejeria-Tejeria 
Elduaien-Gorostidi
Diéguez-Larrarte 
Karrera - Artola

BENJAMINAK A
ALBIZTUR
Larunbata, 16:00
Goñi-Gorostidi 
Saralegi-Munduate 
Zufiria-Odriozola 
Altuna-Unanue
Goitia-Elola 
Jauregiberri-Pablo
Fernandez- Izagirre 
Santxez-Ayestaran

BIDANIA-GOIATZ
Larunbata, 16:15
Arandia-Elola 
Arteaga-Larrarte
Cestau-Iraola-Zubillaga 
Agirrezabala-Zubillaga
Perurena-Tolosa 
Oñate-Galarraga
Lopetegi-Lanzeta 
Hussein-Fresnera 

PALAZ

ALEBINAK
ALTZO
Ostirala, 19:00
Agirre-Navarro-Zabala 
Jauregi-Garmendia
Murua-Iturrioz 
Aramendi-Iraola-Etxeberria
Beyonce-Otegi 
Arretxe-Altuna 

INFANTILAK
ALTZO
Ostirala, 19:00
Ugartemendia-Agirre 
Izagirre-Sarasola
Carrasco-Agirre-Uzkudun 
Maiz-Arrieta

KADETE-JUBENILAK
ZIZURKIL
Ostirala, 17:30
Usabiaga-Aranburu 
Urkola-Karrera
Olano-Murua 
Otegi-Beloki

Toskanako eguzkipean

Bidaia aholkularien arteko elkarriz-
keta batean…

Udara honetan… Nora joango
gara?
Ba, zer iruditzen zaizu paisaia zoraga-
rri artean galtzea? Lasaitasuna aurki-
tzea? Kirol pixka bat mahasti artean
egitea? Eta janari goxo-goxoekin tripa
betetzea ardotxo on batekin?
Esan esan… Deseatzen nago joate-
ko eta!
Ba leku hori Italiako eskualde bat
da,Toskana deitzen zaiona. Toskana,
Pisa eta Roma bitartean dauden herri
eta mendi inguruari deitzen zaio. De-
nok entzun dugu Florenziari buruz,
hiri zoragarria dela, bere Vecchio zu-
biarekin, museo bat da Al aire libre,
Siena,…

Baino… herri txiki pila bat daude
Toskanan: Lucca, San Gimignano,
Montepucciano, Siena, Arezzo, Rapo-
lano Terme, San Quirico de dorcia,
Pienza… Herri hauek ipuin batetik
aterata daudela dirudi, gaztelu eta
printzipearekin, erdi aroan sartuta
zaudela dirudi.
Bai? Kontatu, kontatu gehiago…

Inguru hauek kolore bizi-biziak di-
tuzte urtaroaren arabera, bere mitxo-
leta gorriak, eguzki lorez beteriko ze-
laiak… eta bere mendixkak.
Eta esan non komeni da ostatu
hartzea inguru hauek ikusteko?
Ba ni landetxe batean egon nintzen,
mendixken artean eta nahiz eta abuz-
tua izan, lasaitasuna sumatzen zen,
bainu bat igerilekuan mahastiei begi-
ra. A zer sentsazio deskribaezina. Au-
kera desberdin asko daude, kategori
desberdinetakoak. 
Mahasti zelaiak?
Bai, bere ardoak, oso ezagunak dira,
Montalcinon «brunello», Italiako
ardo hoberenetarikoa, eta Chianti ar-
doa, zoragarria. Toskanako inguruak
ikusteko onena kotxe bat alokatzea
da, edo bestela motorra. Vespa baten
gainean jarri eta italiarra sentituko
zara, filmeetan bezala alegia! 

Beste aldetik, kirol pixka bat egin
nahi izanez gero, bizikletan ibiltzeko
ibilbide bikainak daude, bezperan
jandakoa jaisteko eta inguruaz disfru-
tatzeko aukera paregabea gainera.
Eta janaria? Pasta eta pasta ezta?
Gastronomia Toskanan, ondo jatea-

ren ezaugarria da, hori bai, kilotxoren
bat edo beste hartuta etorriko zara
oporretatik ia ziur. Eta Toskanan era-
biltzen dan pasta gehiengoa pappar-
delle da, perretxikoekin egindako fe-
tuccini antzerako bat.

Hemen protagonismo handia olio-
ak du, plater guztiek daramate, bai
bere entsaladetan edo plateretan
crostini di fegatini, finocchiona, pan-
zanella, probatu!

Trufa ere inguru hontan asko era-
biltzen da, beltza eta txuria al tartufo
erabiltzen dena.
Zeinen ondo, Toskanako usaina
jadanik sumatzen ari naiz.
Vieni a sognare!

MYRIAM GURRUTXAGA ETA
ENARA ETXEBERRIA

Eguzkiaren eragina hezurretan

E guzki irradatzea behar-beha-
rrezkoa da, hezurren osaketan
parte hartzen duen bitamina
sortzeko: D bitamina, hain zu-

zen ere. D bitamina, azken finean, ez
da elikagai bat bakarrik, hormona akti-
bo bat da eta hormona aktibo bezala
hezurduran parte hartzen du eta mus-
kuluen lanean ere parte hartzen du.

Behar dugun hori, nola edo hala lor-
tu behar dugu. D bitamina edo bitami-
na liposoluble hori, gantzetan bihur-
tzen den bitamina hori, hartzeko gure
gorputzak badauka sistema bat. Eta
hori da, kolesterola erabiltzen du, bita-
mina horren aitzindari gisa. 

Kolesterolaz hitz egiten dugunean,
dena ez da txarra. Kolesterola gauza
askotarako behar dugu. Eta tartean,
zenbait hormona sortzeko. Bai hor-
mona sexualak eta baita kasu honetan
D bitamina sortzeko ere. Horretarako,
behar-beharrezkoa da eguzkia har-
tzea. Bitamina horren sorrerarako le-
hen prozesua, azalean gertatzen da.
Kolesterol horretatik eguzki irradia-
zioaren eraginez, bitamina horren ai-
tzindari bat sortzen da, gero aitzindari
hori azaletik xurgatu eta gibelera doa.
Eraldaketa prozesu bat jarraituko du,
lehenengo hidroxilazioa
deitzen dioguna. 

Bigarren prozesu bat
gertatuko da giltzurrune-
an, bigarren hidroxilazio
bat. Giltzurrunetik pasa
ondoren, azaletik sartu
den argi horrek sortu
duen hormona hori, hor-
mona aktibo bihurtuko
da, D3 bitamina aktiboa.
Eta dietan hartzen dugun
kaltzioa hesteetan xurga-
tzea erraztuko du, giltzurrunetik gal-
tzen dugun kaltzio hori berreskuratu
egiten du eta ondoren, kaltzio eta fos-
foro hori hezurretan itsasten du. 

Hezurra, azken finean, ardatz bat
da, kolagenozko ardatz bigun bat eta
gainetik mineralizatu egiten da, fosfa-

toak eta kaltzioa eraginez. Orduan,
matriz bigun hori, egitura zurrun,
trinko bat da, gure muskuluak espor-
tatuko dituena, guztia aguantatuko
duena. Behar-beharrezkoa da D bita-
mina hori, hezurren kaltzifikazioa edo
hezurren mineralizazio hori egokia
izan dadin. 

Bitamina hori hartzeko ia %80 bate-
an, guk sortua da, horretarako beha-
rrezkoak dira eguzki irradiazio horiek.
Ondoren, portzentaje txiki batean,
%20an, dietan hartu dezakegu. 

Eguzkia ez daukagunean, hortxe
dago koxka! Gorputza erdipurdian in-
teligentea da, askotan laguntza eskatu
behar izaten du. Egia da dietan hartu
dezakegula, ez aitzindari hori bezala
baizik eta animaliek eraldatu duten
bitamina modura. Bitamina hori topa-
tu dezakegu animalien haragietan, gi-
belean, arrautzetan, zenbait zereale-
tan. Askotan fijatuko gara esne eta ze-
real asko badatozela D bitaminaz eta
kaltzioz hornituta. Zenbait zerealek
berez badute, eta batez ere animalia ja-
torriko haragi eta arrautzek. 

Orduan dietatik ere hartu dezakegu
baina hemen, ikerketa eginez gero
ikusiko dugu, benetan D bitamina

eduki beharko genukeen
neurrietan baino baxua-
go daukagula. Eskas ga-
biltzala D bitamina horre-
kin. 

Esaten da 65 urtetik go-
rakoetan, %80ak badau-
kala D bitamina horren
falta eta bestalde, uniber-
tsitate adinean dauden
horien artean egindako
ikerketa baten arabera,
gazteetan ere %20ak ere

D bitamina horren gabezia dauka.
Pentsa eguzki esposizio ezak zertara
eraman gaitzakeen.

Eskandinviar herrialdeetan adibi-
dez, eguzki orduak gutxiago direnez,
badituzte terapia aurreratu batzuk, fo-
toterapia deritzonak. Errusian adibi-

dez, fototerapiak egiten dizkiete ikas-
tetxeetan, solariumera joango balira
bezala.  

Egia esan gure gorputzak behar
duen D bitamina hori sortzeko eguzki
esposizioa oso txikia da. 10-15 minutu
egunero manga motzean eta aurpegia
bistan ibiltzearekin behar duguna lor-
tuko genuke. Ez da bost orduz egon
beharrik D bitamina neurri egokian
edukitzeko. Baina egia da egunero es-
posizio bat behar dela. Eta egia da bost
hilabete daramazkigula ia eguzkirik
ikusi gabe. 

Ohiturak ere eragina dauka. Gure
ohiturak dezente aldatu dira. Lehena-
go bizi guztia kalean egiten zen, nahi-
taez ez eguzkiak ematen zizun. Geroz
eta tendentzia gehiago daukagu gure
jarduerak etxe barruan edo eraikin ba-
rruan egiteko, bai eskolan, bai ofizi-
nan, eta orduan eguzki esposizio hori
geroz eta txikiagoa da. 

Bestalde, kulturalki badaude zen-
bait pertsona azala tapatuta eramaten
dutenak. Kultura islamiarra esatera-
ko, adibidez janzkeragatik, gehiengoa
tapatuta eramateko ohitura dute eta
orduan arropak ere babesten gaitu
eguzki izpietatik, kasu hauetan  D bita-
minaren gabezia egotea ohikoa izan
daiteke.   

Eta bestetik, lau aldiz eguzki irra-
diazio gehiago behar du azal beltzaran
batek, azal argi batek baino, D bitami-
naren kantitate berdina sortzeko. Azal
beltzaranak ordubeteko eguzki espo-
zizioa beharko du.

AITZIBER 
ALZAGA

FAMILIA MEDIKUA

«D bitaminaren sorrerarako
lehen prozesua, 
azalean geratzen da»

«D bitamina ia %80an 
guk sortzen dugu, 
horretarako beharrezkoak
dira eguzki irradiazioak. 
%20a dietan har daiteke»

Mediku Kontsulta

Hortaz azal beltzaraneko jendea
eguzki gutxi dagoen lekuan biziz gero,
beraiek ere D bitamina horren falta se-
guru izango dutela. 
Bestalde dietari erreferentzia egi-

nez, hesteetako xurgapenak eragozten
dituzten gaixotasunek ere gabezi bat
emango digute. Adibidez, zeliakia
daukatenek edo kolitis ulcerosa dute-
nek. Arazo gehiago izan ditzakete D bi-
taminaren balioak egokiak izateko. 
Zenbait medikamentu hartzen dituz-

tenek ere arazoak izan ditzakete. Epilep-
sia daukatenek eta epilepsiaren kontra-
ko farmakoak hartzen dituztenek, esa-
terako. D bitaminarekin
interakzionatzen dute eta nibelak jais-
ten dituzte, edo kortikoideak edo este-
roideak hartzen dituztenek. Horrelako
jendearengan ikusten dugu gabezi hori. 
Gabezi hau dagoenean, hezurren

mineralizazioa jaisten da, orduan he-
zurrak hauskorragoak bihurtzen dira.
Eta hausturak bezalako arazoak topa-
tu ditzakegu. Erorketa xume bat izatea
agian, eta hausturak gertatzea. 

Ikerketek zehazten dute zenbat D bi-
tamina behar dugun. Adibidez, urte-
betetik beherako haurrek 400 unitate
behar dituzte. 30etik beherakoek 600
unitate behar dituzte egunean, eta 70
urtetik gorakoek 800 bat unitate behar
dituzte. Jendea zenbat eta helduagoa
izan, orduan eta gutxiago ateratzen da
kalera, beraien metabolismoa ere ma-
kalagoa da. Beraien gorputzak sortu
dezakeen D bitamina kopurua jaitsi
egingo da adinarekin, gainera dietak
ere ez dira horren anitzak izaten. Adin-
duek beti dute ohitura lau gauza jate-
ko, kantitate handitan, ez dira gehiegi
etxetik ateratzen. Gainera hauen hezu-
rrak, bai adinagatik, osteporosia izan
dezaketelako hauskorragoak dira.
Arriskuak identifikatzen ditugunean,
D bitamina eta kaltzioarekin osatzen
ditugu. Ez badute nahikoa sintetiza-
tzen, ez badute nahikoa dietatik har-
tzen, sartu egin behar izaten zaie.     
Pediatrek hemengo haurrei beti  D

bitamina urtebetetik beherako haurrei
osagarri bezala gehitzen diete. Haur

guztiei ematen zaie D bitamina hori,
ikusi baita amaren esneak oso D bita-
mina gutxi daukala, ia apenas, zero.
Urtebeteko haurrei eta edoskitze natu-
ralarekin daudenei, denei osagarri mo-
dura tanta batzuk ematen zaizkie.  
Hemen, herrialde garatuetan, hain-

bat gaixotasun gaindituta daude. Esa-
terako, errakitismoa, D bitamina falta-
gatik. Beste herrialde batzuetan –eli-
kadura baliabiderik ez dituztenetan–
oraindik orain ikusten da. Gure ama
eta amonen garaian, haurrei behi gibel
olio koilarakada bat ematen zitzaien,
D bitaminan oso aberatsa baitzen.
Gaur egun jada modernizatu gara eta
jaio ordurako badaude tanta batzuk
osagarri bezala emateko, edoskitze ga-
raian dauden haur horientzat.

Bestalde, formula artifiziala edo
esne hautsa erabiltzen dutenek ez
dute horren beharrik, izan ere esne ho-
riek berez datoz bitamina horiekin.
Hala ere, esne hauts horren litro bat
hartu beharko luke ume bakoitzak,
egunean behar den D bitamina horre-
tara iristeko. Orduan nahiz eta bibe-
roiarekin hazi litro oso bat edatera iris-
ten ez diren arte, hauei ere tanta osa-
garriak ematen zaizkie. Momentuz
urtebete arte, gero suposatzen da
eguzkia xurgatuko dutela eta dietatik
ere hasiko direla konponente horiek
hartzen. 
Egia da duda bat badagoela. Hain-

besteko propoganda egin dugu eguz-
kitik babestu behar dugula azala eta
haurrak ez ditugula eguzkitan jarri be-
har, protekzio oso altuko kremak era-
bili behar direla eta likra edo neopre-
nozko trajeak hondartzarako. Hona-
koak jarraituta, eguzki izpi oso gutxi
xurgatuko dira. Gauza baterako ondo
gabiltzanean, besterako justu ibili gai-
tezke. D bitamina horren fabrikazioa
konprometitzen ari gara.  Orain ko-
rronte berriek diote, beharbada hon-
dartzara joaten garenean, 10-15 minu-
tu egon gintezkeela inongo protekzio-
rik gabe eta ondoren krema eman.
Hortaz eguneko lehen orduan edo

eguneko azken orduan protekziorik
gabe uzteagatik ez da ezer pasako. 

a012-013_ataria_Diseinua  2018/05/29  20:11  Página 2



14

Min (ia)
guztiak hasi

zirenekoa
Bihar egingo dituzte Tolosan Txabi Etxebarrieta etakidea oroitzeko ekitaldiak,
50 urte betetzen baitira, Adunan guardia zibil bat hil ondoren, ihesean zihoala

Bentaundin akabatu zutela. Duela gutxi amaitu, eta ia mende erdia iraun
dituen ziklo baten hasiera izan zen. Orain gertatutakoa kontatzea tokatzen da.

Aduna parean etakideak geldiarazi zituen poliziak eta Etxebarrietak tiroa eman zion Jose Pardines guardia zibilari. ATARIA

Jose Pardines guardia zibila hil zuten tokia, lehen eta orain. ATARIA

Jon Miranda

D atorren ekaina-
ren 7an beteko
dira 50 urte
ETAko kide Txa-
bi Etxebarrieta
Tolosako Ben-

taundin hil zutela. ETAren lehen hil-
keta egin eta, aldi berean, Guardia Zi-
bilak hil zuen lehen etakidea izateaga-
tik da ezaguna.
1968ko ekainaren 7an, arratsaldeko

lehen orduan Seat 850 coupé auto ba-
tean zihoazen Txabi Etxebarrieta eta
Iñaki Sarasketa. N-1 errepidea Villabo-
na parean moztuta zegoen, trenbide
azpiko zorua konpontzen ari zirelako
eta Adunako zubitik desbideratu zi-
tuzten bi etakideak. Gaur egungo
Ibaiondo industria gunearen parean,
motozikleta banatan zebiltzan bi
guardia zibilek altoa eman eta geldia-
razi egin zituzten. Mario Onaindiak la-
purtutakoa zen autoa eta matrikula al-
datua zuen. Jose Pardines guardia zi-
bila, autoaren atzealdean makurtuta,
bastidoreko zenbakia matrikularekin
bat ez zetorrela ohartzerakoan, auto-
tik atera eta Etxebarrietak tiro egin
zion bizkarretik.
Une hartako lekuko gutxi dago. Par-

dinesekin batera zihoan guardia zibi-
la, Felix de Diego Martinez, ETAk hil
zuen 11 urte geroago Irunen. Fermin
Garces kamioizaleak ere kontatu izan
du une hartan gertatutakoa: «Etakide-
en atzetik nindoan eta leherketa bat
entzun nuen. Motorrak eztanda egin
zuelakoan kamioitik jaitsi eta Pardine-
si tiro egin ziotela konturatu nintzen».
Etxebarrieta eta Sarasketari aurre egin
ziela kontatu izan du Garcesek eta hu-
rrengo egunean erabaki zuela guardia

zibil sartzea. 86 urte ditu egun eta «he-
roi» bezala hartzen dute Espainian;
Guardia Zibilaren merituaren domina
ere emana diote. 
30 urte beranduago ETBrentzat

Koldo San Sebastianek osatutako do-
kumental sortarentzat hitz egin zuen
Iñaki Sarasketak: «Txabiren erabakia
izan zen, ni ez nengoen ados. Uste
nuen aski genuela guardia zibilari pis-
tola kendu, motorrari tiro eman eta
ospa egitearekin. Nik uste, Txabi pittin
bat urduri jarri zela, galdutzat bezala
eman zuela bere burua eta orduan era-
baki gogorrena hartu zuen». 
Sarasketak eta Etxebarrietak ihes

egin zuten. Zenbait orduz Eduardo
Osaren etxean ezkutatu ziren, baina
gordelekua aski segurua ez zela pen-
tsatuta, handik ateratzea erabaki zu-
ten. Gertuko herri batera joateko as-
moa zuten bi militanteek baina Tolo-
sako irteeran, Bentaundin, oldartu
egin zitzaien Guardia Zibila. 
Adunan gertatutakoaz lekuko gutxi

baldin badaude, are gutxiago Tolosan
gertatutakoaz. Sarasketak kontatu

izan zuen berak ikusitakoa: «Autotik
jaitsarazi gintuzten. Oso urduri zeu-
den. Txabik jaka kremaileraduna zera-
man eta guardia zibilak ireki eta pisto-
la ikusi zionean, orru gisako zerbait
egin eta gerritik heldu zion Txabiri.
Ihesean korrika hasi baino lehen, is-
tante batean Txabi lurrean ikusi nuen,
eta guardia zibil bat bere gainean.
Gero esan zidaten buruan kolpatu zio-
tela eta bularrean tiro egin ziotela». Sa-
rasketak alde egitea lortu zuen. Auto
bat gelditu zuen, Errezilera eramana-
razi eta gaua hango elizan eman ondo-
ren, biharamunean atxilotu zuten. 

Hasiera eta bukaera
1968ko ekainaren 7ko gertakariak bai-
no hamar urte lehenago sortua zen
ETA. 1966ko abenduaren 7an Gazte-
lun ospatu zuen erakundeak V. Biltza-
rraren lehen zatia eta 1967ko martxo-
an, Getarian, bigarrena. Txabi Etxeba-
rrietak zuzendu zuen biltzarra eta
orduan eman zitzaion hasiera ETAren
ziklo armatuari. Askapen nazional eta
soziala oinarri bezala hartuta, estrate-
gia zehaztu zuten, ekintza-errepre-
sioa-ekintza espirala aktibatuz. Biltza-
rraren ostean izendatu zuten Etxeba-
rrieta Biltzar Ttipi edo batzorde
exekutiboko kide. 
Errepresio giro horren lekuko izan

zen bilbotarra, 1967ko azaroaren 7an
guardia zibil batzuk tiro egiten bai-
tzioten Derion. Orduko hartan onik
ateratzea lortu bazuen ere, hurrengo
urteko ekainean tirokatuta hil zuten
Tolosan. Handik bi hilabete exkaxera,
1968ko abuztuaren 2an, Brigada Poli-
tiko-sozialaren —Francoren polizia
politikoaren— Donostiako burua, Me-
liton Manzanas hil zuen ETAk Irungo
bere etxean. Aldez aurretik antolatu

EGITARAUA
EKAINAK 2, LARUNBATA
12:00.Lore eskaintza Tolosako
Bentaundin eta plaka bistaratzea. Jokin
Aranalderen hitzartzea. 
13:00. Kalejira dultzaineroekin Euskal
Pizkundearen plazara. Txalapartariek,
dantzariek eta kantariek hartuko dute
parte. Itziar Aizpuruak eta Haimar
Altunak hitz egingo dute ekitaldian.
14:00. Berdura plazan bazkaria. Izen
emateak, aurrez, ohiko tokietan.
EKAINAK 7, OSTEGUNA
12:00.Lore eskaintza Derioko hilerrian. 
19:30. Manifestazioa Bilboko San
Anton elizatik abiatuta.

zuen lehen ekintza izan zen hura eta
historialari askoren ustetan, Etxeba-
rrietaren heriotzak «azkartu» egin
zuen Manzanas hiltzeko erakundeak
hartutako erabakia.
Berriki amaitu den ziklo baten ha-

siera izan zen, Euskal Herria eta Espai-
niako nahiz Frantziako estatuen arte-
ko gatazka politikoak bizi izan duen
enfrentamendu armatuaren fasearen
hasiera, ehunka hildako, milaka tortu-
ratu, preso eta erbesteratu utzi ditue-
na. Genevan eman zuen ETAk bere
ibilbidearen amaierari buruzko eraba-
kiaren berri, maiatza hasieran Henri
Dunant zentroari adierazpena helara-
zita. Erakundeak bere egitura guztiak
erabat desegin ditu, eta ez da aurre-
rantzean eragile politiko izango.

Hil zuen lehena, hil zuten lehena
1968ko ekainaren 7 hartan, Donostia-
tik Beasainera zetorren Txabi Etxeba-
rrieta, eta Eibartik zihoan haren en-
kontrura Jokin Gorosditi tolosarra. V.
Biltzarraren aurretik ezagutu zuten el-
kar eta biak ziren, une horretan, ETA-
ko liberatuak. Etxebarrieta hil eta ha-
maika urtera, Bendaundin, hitz egin
zuen Gorostidik Etxebarrietaran ome-
nezko ekitaldian: «Gudari guztiak,
nola atzokoak, hala gaurkoak, enbor
bakarraren hainbat une historikotako
sustraiak dira, Euskal Herriarenak.
Txabi izan zen ETAko lehendabiziko
hildakoa. 32 urte lehenago, Tolosako

seme bat, Mikel Alberdi erail zuten ba-
lek Bidanian, Txabi erori zen lekutik
oso hurbil, eta gure adinekoek diote-
nez, Alberdi izan zen 1936ko gerran
Euskadirengatik erori zen lehendabi-
zikoa».
Jarraikortasun horren iruditeria ere

behin baino gehiagotan aipatu izan
dute. Hil zutenean Etxebarrietari As-
tra pistola bat aurkitu zioten, Gerni-
kan egina. Nondik nora jakiterik ez ba-
dago ere, pistola hori FLN aljeriarra-
ren sostengu talde baten eskuetara
iritsi zen eta, Aljeriako askapen gerran
berea utzi eta gero, Parisen barrena,
euskal eskuetara itzuli zen. 36ko Ge-
rrako gudarien ofizial batena izanda-
koa zen pistola hori historialari askok
baieztatu dutenez. Gaizka Fernandez

Txabi Etxebarrieta gogoratzeko hormairudi bat. ATARIA

Soldevilla historialariak eta Florencio
Dominguez Iribarren kazetariak koor-
dinatutako Pardines. Cuando ETA em-
pezó a matar (Tecnos, 2018) liburuan
gezurtatu berri dute hori. Etxebarrie-
tari atzemandako pistola «alegiazko
ametsa, asmatutako kontakizuna»
dela dio liburuko kapitulu batean Je-
sus Casquete EHUko irakasleak. Ger-
nikako Unceta y Compañia arma fa-
brikatik atera zen Astra 600-43, 9 mili-
metro Parabellum pistola, baina
irakaslearen ustetan, ez zen inoiz 36ko
gerran ibili. «Lau urte geroago,
1943an, hasi ziren arma fabrikatzen,
eta gainera, nazien aginduz». 
Behin enfrentamendu armatuaren

zikloa amaituta, errelatoen eta irudi-
terien lehia hasita dago. Miguel Angel
Blanco fundazioak Nacional 1. La his-
toria de la primera víctima de ETA do-
kumentalaren estreinaldia iragarri du,
Jose Pardines 1968ko ekainaren 7an
hildako guardia zibilaren irudiari go-
razarre egiteko. 
Bilboko Alde Zaharrean osatu berri

den Etxebarrieta Memoria Elkarteak
«Frankismoaren aurka borrokatu eta
askatasunaren alde egin zuen» 1968ko
belaunaldiaren bizipenak berreskura-
tu nahi ditu. Euskara bizirik manten-
du, euskal kulturaren alde egin eta he-
rriaren biziraupena bermatu zutenak
hartu nahi dituzte gogoan. Hasteko,
Txabi eta Josean Etxebarrietaren
omenezkoak antolatu dituzte. 

Oteizaren ekarpen estetikoa 

J.M.

Txabi Etxebarrieta hil eta hurrengo
urteetan ez zen gertatutakoaren

arrastorik sumatzen Bentaundin, ha-
rik eta Franco hil ondoren herritarren
ekimenez oroimen ekitaldiak antola-
tzen hasi ziren arte. 1978an, etakidea
hil zuten tokian plaka bat jartzeko as-
moari debekua jarri zion garaiko go-
bernadore zibil Antonio de Oyarzaba-
lek eta horrek herritarren haserrea piz-
tu zuen. Tentsio uneak bizi izan ziren
eta bildutako herritarrek osatu berri
zen udal gestorari egotzi zioten
errua –gestorako kideen dimisioa ere
eskatu zuten–. Herriko armarria eta
Espainiako erregeren irudiari eraso
zioten batzar aretoan eta polizia mani-
festariei oldartu zitzaien. Urte hartako
ekainaren 11n Migel Castells eta Teles-
foro Monzonek mitina eskaini zuten
Plaza Zaharrean eta handik Bentaun-
dira zuzendu zen jendea. Istiluak izan

Oteizak Etxebarrietaren omenez
egindako lana, toki historiko
gisa, ondare kultural izenda
dezatela eskatu berri dute

ziren han eta dozena bat lagun atxilotu
zituen poliziak. 

1994an ‘Pare mugikorra’ 
Ekonomia ikasketak egina, idazle eta
poeta zen Txabi Etxebarrieta eta lagu-
na zuen Jorge Oteizak. Zirrara eragin
zion ETAko kidearen heriotzak, eta
1968an bertan, Arantzazun hamalau
apostoluen gainean dagoen Pietatea
eskaini zion Txabiri . «Seme hila, ama-
ren oinetan, hau zerura begira dagoela,
erreguka, hitz egiten, ez dakit...» esan
zuen orduan artista oriotarrak.

1956 inguruan Oteizak itxura geo-
metrikoko eskultura abstraktuak egi-
ten hasi zen. Garai honetan hasi zen,
baita ere, bere lanak husteko teoriak
lantzen, matematikekin estuki lotuta-
koak, alegia. Ordukoa da, Pare Mugiko-
rra izeneko lana: erdigunean perpen-
dikularki lotuta dauden bi zirkuluer-
dik osatzen dutena; segmentu
bakoitza hirugarrenaren bila abiatzen
denean, berezko azelerazioz kulunka-
tzen da irregularki.

Pare Mugikorraeskulturaren handi-
pena jarrita dago 1994. urteaz geroztik,
Bentaundin, Txabi Etxebarrietaren

omenez. Tolosako Ekinbide Etxearen
bultzadaz urte hartan Atautseskultura
ere jarri zuen Oteizak Trianguloan eta
bi eskulturak giza kate baten bitartez
lotzeko asmoa ere adierazi zuen artis-
tak. CITeko batzordean, ordea, ez zu-
ten egoki ikusi. Atautsproiektu kutural
baten barruan Tolosari egindako do-
nazioa izan zen, eta Pare Mugikorra
berriz, artistaren ekimenez, eta Etxe-
barrieta omenduz, lur eremu partiku-
lar batean jarritako lana.

Berriki, Iñaki Uriarte Bilboko arki-
tektoak Eusko Jaurlaritzako Kultura
sailari eskaera egin dio, Pare Mugiko-
rra eskultura eta bere ingurunea, toki
historiko gisa, ondare kultural izenda
dezan. Arkitektoaren iritzian, «balio
historiko, artistikoa, urbanistikoa, pai-
sajistikoa eta emozionala du obrak eta
baita tokiak ere». Uriarteren ustez, gai-
nera, Foru Aldundiarekin elkarlanean
«beharrezkoa da» eskuhartze bat egi-
tea ingurune horretan, «aldamenean
dituen elementuek, ezinezko egiten
baitute artelan batek beharrezkoa
duen inguru duina». Maiatzaren 7an
zuzendu zion eskaera arkitektoak Kul-
tura Ondarearen Zentroari.

Bentaundin jarrita dagoen ‘Pare Mugikorra’ izeneko eskultura, Oteizak 1994an bertan jarri zuena. ASIER IMAZ 

«EREMU KULTURALEAN, SOZIALEAN
ETA POLITIKOAN HAIEK EGINDAKO LANA

GURETZAT LEGATU BAT DA»
MARINA URKIDI ETA IMANOL GONZALEZ

ETXEBARRIETA MEMORIA ELKARTEKO KIDEAK

‘1968 - 2018 Begirada bat askatasunera’ lelopean Etxebarrieta anaien eta belaunaldi oso
baten testigantza jaso nahi du memoria historikoaren arloan lan egin nahi duen elkarteak.

B ilboko Alde Zaharrekoak zi-
ren Josean eta Txabi Etxeba-
rrieta eta auzokideek beti go-

goan izan dituzte bi anaiak. Txabiren
heriotzaren 50. urteurrenean, memo-
ria ariketa bat egin eta belaunaldi oso
baten ekinaldia ekarri nahi du gogora
Etxebarrieta memoria elkarteak. Ber-
tan aritzen dira Marina Urkidi eta Ima-
nol Gonzalez.
Noiz sortu zenuten Etxebarrieta
memoria elkartea?
Imanol Gonzalez: 2017ko uda ostean
biltzen hasi ginen eta modu formala-
goan irailetik aurrera abiatu genuen
gure lana. Aurtengo urtarrilean eratu
dugu elkartea juridikoki.
Zergatik batu zarete Bilboko Alde
Zaharreko herritarrak?
Marina Urkidi: Gogoan hartu behar
da Etxebarrieta anaiak Bilboko Alde
Zaharraren bihotzean sortu zirela,
orain Unamuno plaza deitzen dioten
horretan. Guk auzoan, nahiz eta pla-
karik ez egon, Etxebarrieta anaien pla-
za deitzen diogu.
I.G.: Gehiengoa Alde Zaharreko jen-
dea gara edo bertan lan, bizi edo ibil-
tzen garenak behintzat, beraz, auzotik
sortutako iniziatiba da. Gero jo dugu

beste jende batengana, kontrasteak
egin eta dokumentazio lanak egin ahal
izateko.
Zein asmorekin sortu duzue me-
moria elkartea?
M.U.: Bilboko Alde Zaharra tabernaz
eta komertzioz beteriko gunea da, bai-
na hori baino gehiago, zazpi kaleetan
pisu handiko gertakariak pasa izan
dira: ELA sindikatuaren sorrera, Egu-
na euskarazko lehen aldizkariaren so-
rrera, edo gerturago etorrita, heroina-
rekin lotutako egoera larriek izan dute
inpaktua auzoan. 

I.G.: Iruditzen zitzaigun instituzioeta-
tik edo medioetatik kontatzen ez zen
historia hori kontatu behar zitzaiela
auzotarrei eta auzora etortzen ziren
bisitariei. Kezka horretatik sortu dugu
elkartea.
Etxebarrieta anaien memoria nola

iritsi da zuengana eta gaur egungo
belaunaldietara?
I.G.: Josean eta Txabi beti izan dira
erreferente auzoan, egin zuten ekar-
pen ideologiko-politikoagatik. Biek
erabiltzen zituzten betaurrekoak erre-
kurrenteak iruditu zitzaizkigun sinbo-
lo gisa erabiltzeko. Lauaxetak erabili
zituen betaurrekoen oihartzuna ere
hor dago, eta guretzako errealitatea
begiratzeko tresna dira, auzoan eta
Euskal Herrian kontatu ez den histo-
ria hori kontatzeko.
M.U.: Azkeneko 60 urte hauetako zi-
klo politikoan, Etxebarrieta anaien
ekarpenak, ikuspegi historiko batetik
izugarrizko garrantzia du, eta neurri
batean, urteotako historia baldintzatu
du. Horren inguruko gogoeta egitea
beharrezkoa iruditzen zaigu. 
I.G.: Nire ustez, gaur egun komunika-
zio agentzia handiek esaten digute zer
gogoratu eta nola gogoratu behar du-
gun. Auzoan azkeneko 50 urteetan,
ekainaren 7 guztietan, eta apirilean
Josean hil zeneko data guztietan, bi
anaiak gogoratzeko ariketak egin izan
dira. Bizirik egon da bien memoria. 
Zein ekarpen egin zuen belaunaldi
horrek?

«Etxebarrieta anaien
ekarpenak, ikuspegi historiko
batetik, izugarrizko garrantzia
du eta historia baldintzatu du»
MARINA URKIDI
ETXEBARRIETA MEMORIA ELKARTEA

M.U.: Euskal pizkunde matxinatua
deitzen diot nik belaunaldi horri.
Frankismoaren iluntasunetik, euska-
ra, euskal kultura eta langile mugi-
mendua azaleratu zuten. Uste dut,
hori guztia gogoratzeko etengabeko
ariketa bat egin behar dela, memoria
berritzen joan behar dela, alde batetik,
ahanzturan ez erortzeko, eta bestetik,
gaur egungo egoera sozial eta politi-
koa ulertzeko lagungarri delako.
Txabi Etxebarrieta sinbolo bat da?
I.G.: Guk harrotasunez begiratzen dio-
gu garai horri, ez bakarrik Txabiri. Le-
henengo ikastolen sorrera, lehenengo
euskaltegi klandestinoak, lehenengo
konspirazio bilera horiek, fabriketan
zegoen problematikak salatzeko egin-
dako borrokak, lehenengo aldiz ikurri-
nak zintzilikatu zirenekoak...
M.U.: Argi ikusten genuen ekimenak
ezin zuela figura baten goraipamen
soilean geratu. Mahai baten bueltan
bildu eta eztabaidatzeko baliatu nahi
genuen urteurren borobila. Berpiz-
kunde matxinada hori gogoratu nahi
dugu, eremu kulturalean, sozialean
eta politikoan haiek egindako lana  gu-
retzako legatu bat baita.
I.G.: Ez da, bakarrik, atzera begirako
ariketa bat. Belaunaldi horrek utzi
zuen giro politiko hori ulertzeak la-
guntzen du, gaur egun, Frankismoa-
ren oinordekoek utzi diguten panora-
ma hau ulertzen. Gaurkotasun handi-

Covite bezalako elkarteek jardun
dute zuen kontra. Beldur zarete?
I.G.: Ez. Horrelako elkarteak garaile
eta garaituaren guda horretan dabil-
tza. Mediatikoki oihartzuna dute, bai-
na gurea elkarte memoristikoa da ino-
lako posizionamendu politikoa gorai-
patzen ez duena. Beraiek beraien
bidea egin dezatela eta guk gurea. 
Ekainaren 2an Tolosan egingo di-
ren ekitaldietan izango zarete?
I.G.: Bai, autobusak antolatu ditugu
Bilbotik Tolosara joateko. Urtero ko-
mentatzen da Bentaundira joateko as-
moa eta aurten gauzatuko dugu. Gero
bazkaltzen geratuko gara. 
Eta Bizkaian, ekainaren 7an, zein
asmo duzue?
M.U.: Derion, Etxebarrieta familiaren
hilobian, lore eskaintza bat egingo
dugu goizean eta arratsaldean, San
Antongo elizatik manifestazio bat
abiatuko da Unamuno plaza deitzen
zaion horretara. Hain zuzen, eliza ho-
rretan Claudio Gallastegi parrokoak
Txabiren aldeko lehen meza eman
zuen eta kanpoan zegoen jendearen
kontra oldartu zen polizia. Gallastegiri
salaketa eta isuna jarri zizkioten. 
Memoria ariketa ez da Etxebarrie-
ta anaietara bakarrik mugatuko.
M.U.: 1968-2018 Begirada bat askata-
sunera dinamika abiatu nahi dugu.
Adibidez, ekainaren 14an BilboRock
aretoan berpizkunde kulturalaren in-
guruan solasaldi berezi bat antolatu
dugu, non Tasio Erkiziak, Xabier
Amurizak edota Kattalin Minerrek
hartuko duten parte, besteak beste.
Gainera, dagoeneko agortuta dagoe-
nez, Txalapartak Txabi Etxebarrieta-
ren liburuaren berrargitalpena atera
du eta hori ere aurkeztuko dugu.
I.G.: Elkartearen lehen ekimena Txa-
biren heriotzaren 50. urteurrena gogo-
ratzea izango da. Baina elkarteak bere
plangintzan baditu beste asmo ba-
tzuk. Ekainaren 16an, Bilboko Alde
Zaharreko Gazte Eguna denez, bisita
gidatu bat antolatu dugu, orduan be-
tetzen direlako 80 urte tropa frankis-
tak Atxuritik sartu zirela parte zaha-
rrera. Irailetik aurrera, Alde Zaharre-
tik oroimen tourmodukoak egiteko
asmoa dugu, gertakari historikoak go-
goratzeko. Uztailaren 14an, berriz,
Ovidio Ferreira egunkari saltzailea ere
gogoratuko dugu, polizien tiroen on-
dorioz hil zen 1981en Barrenkale ba-
rrenan.

ko gaia dela iruditzen zaigu, eztabaida
zentzuzkoa egiteko, ekarpen politiko
positibo bat eta etorkizunari begirako
ariketa egin ahal izateko. 
Zein ekarpen egin diezaiokete bizi-
kidetzari Etxebarrieta memoria el-
kartea bezalakoek?
I.G.: Zenbait elkartek errelatoen lehia
horretan sartu nahi gaituzte baina gu
ez gaude horretarako prest. Ezin gara
joko horretan erori. Kontatzen ez dena
ez da existitzen. Beraz, gertatu zena
kontatzea dagokigu guri, asmo horre-
kin sortu dugu elkartea. 

M.U.: Txabi 23 urte zituela hil zen eta
bere belaunaldiko kideek, gaur egun,
70 urte inguru dituzte. Pertsona ho-
riek gure artetik joaten direnean, his-
toria guzti horiek dokumentatuta ge-
ratu behar dute. Gertakizunen ingu-
ruan nork, zerk eta nola kontatu zuen
argitzea garrantzitsua da. Oraindik
ere, gerra zibilean hildako pertsona
horien inguruko lanketa egiten ari
gara. Epe luzerako bide bat dugu egite-
ko, baita garai honi dagokionez ere.

Marina Urkidi eta Imanol Gonzalez Etxebarrieta memoria elkarteko kideak, erdian. ATARIA

«[Etxebarrietatarren
betaurrekoak] sinbolo dira
guretzako, errealitatea
begiratzeko tresna»
IMANOL GONZALEZ
ETXEBARRIETA MEMORIA ELKARTEA

Zikloa itxi, 
berria irekitzeko
Gure Esku Dagok 2019. urtea jarri du jomugan. Ziklo bat itxiko da eta aukerak
«sortu» egiten direnez, horretan ari da herri dinamika. Ekainaren 10eko giza

katea baliatuko du horretarako, 201,9 kilometro eskuekin lotuz. 

Ekainaren 10eko giza katearen aurkezpen ekitaldia, Tolosako Leidor aretoan. Tolosaldeari bederatzi kilometro osatzea dagokio. MIKEL IRAOLA

Rebeka Calvo

E kainaren 10eko giza
katea eta Herrita-
rron Ituna, horiek
dira orain, Gure
Esku Dago dinami-
kak eskuartean di-

tuen ekimenak. Giza katea Donostia-
tik abiatu, Bilbotik pasa eta Gasteizen
bukatuko da, Eusko Legebiltzarraren
atarian, hain justu. Bertan, entregatu-
ko baitituzte herritarrek eskualdeka
antolatuta Herritarron Ituna osatzeko
bildu dituzten 2.019 arrazoiak, «sinbo-
likoki» bada ere, Legebiltzarra igan-
dez, itxita egongo baita. Ondorengo

egunetan eramango dute, hortaz, He-
rritarron Ituna Gasteizera eta baita
Nafarroako Gobernura eta Ipar Euskal
Herriko erakundeetara ere. Izan ere,
40 urte beteko dira datorren urtean
EAEko estatutua egin zutela eta ber-
tan ari dira orain, estatus politiko be-
rria lantzen, eta horretan eragin nahi
du Gure Esku Dagok. 2019. urtea be-
raz, mugarri izango da, ziklo berri bat
irekiko baita. 

2013-2019
2013. urtean hasi zuen ibilbidea Gure
Esku Dagok eta urtetik urtera mugarri
berriak jartzen aritu dira, beti ere dato-
rren urteari begira. 201,9 km, erabaki-

tzeko eskubideari begirako 2.019 arra-
zoi eta 100.000 pertsona, hara erron-
ka. 
«Herri bat gara, erabakitzeko esku-

bidea dugu, 2019. urtea dugulako jo-
mugan. Esparru anitzetan, gizarte
mailan, erakundeetan, zein nazioarte-
an egiten diren urrats guztiek bat egin-
da, datorren urtean erabakitzeko es-
kubidea gauzatzeko aukera berriak
sortu daitezkeela sinesten dugu. Eus-
kal herritarrok nolako etorkizuna nahi
dugun irudikatu eta eztabaidatzen
hasteko unea da», diote mugimendu-
tik. 2014an egin zuten lehen giza ka-
tea, hori ere mugarri izan zelarik. Or-
duan Durango eta Iruñea lotu zituzten

tokiko herritarren borondatea, erreali-
tatea eta erritmoa errespetatuz, baina
beti eskuak zabalik eta lanerako
prest».
Herri dinamikatik diotenez, asko

dira giza katean parte hartzeko arra-
zoiak, hamar ere zerrendatu dituzte,
jakitun horiek baino askoz gehiago ere
egongo direla, «zerrenda horretan
dauden arrazoiak baino askoz ere mo-
tibo gehiago daude». Motibo nagusia,
dena den, erabakitzeko eskubidea ar-
tikulatu ahal izateko indar metaketa
egitea da, horrela lortuko baita Gure
Esku Dagoren iritziz, «euskal herrita-
rrok gure etorkizun politikoa libreki
eta demokratikoki erabakiko dugun
ziklo berri bat irekitzea». Erabakiek
jendea «batu» egiten dutela diote eta
horrela elkarri eskua emanda «epe lu-
zerako elkarbizitza eraikitzeko, eraba-
kiek batu» egiten duela diote.

eta oraingoan harago joan nahi izan
dute eta 75 kilometro gehiago osatzea
da asmoa. Oraingoan gainera, jende
gehien bizi den eremuetan egingo
dute ekimena. 
Ekainaren 10a bidegurutze batean

kokatzen du Gure Esku Dagok. «Eus-
kal herritarrok bidegurutze batean
gaude: hegoaldetik datozen haize
atzerakoiak ditugu alde batean, eta de-
mokrazian oinarritutako ziklo berri
bat bestean. Zein bide hobesten du-
gun argi adieraziko dugu ekainaren
10ean». Etorkizunera begira dago he-
rri dinamika sortu zenetik eta horrega-
tik diote ziklo berria zabaltzeko garaia
dela. «Mugarri hori urrunago edo hur-
bilago jarri, gure esku dago, herrita-
rron esku». Hori baita Gure Esku Da-
goren kapitala, herritarrak. «Herrita-
rrek egiten dute Gure Esku Dago eta
Herritarron Itunean ikustarazten
dugu hori».
Mugimenduak hainbat salaketa ere

jaso ditu giza katea EAEn bakarrik bu-
rutuko delako eta azalpenak ere eman
dituzte: «Bost urtean egin, ikasi eta lor-
tu dugun guztiaren emaitza izango da
ekainaren 10a, eta herritarron erabaki-
tzeko arrazoiak erakundeetara bidera-
tuko ditugu. Aurten Araba, Bizkaia eta
Gipuzkoan ikusi ditugu baldintzak eta
testuingurua dimentsio honetako mo-
bilizazio bat antolatzeko. Baina ez de-
zagun ahaztu, Gure Esku Dagoren
erronka Euskal Herriko zazpi hiribu-
ruak batzea dela eta espero dugu ho-
rretarako aukera izatea gainerako lu-
rraldeetan ere, etorkizun hurbilean».
Izan ere, Gure Esku Dago Euskal

Herri osoan eragiteko sortu zela gogo-
ratu dute eta horretan jarraituko dute-
la, baita Nafarroa Garaian, Baxenafa-
rroan, Lapurdin eta Zuberoan ere,
«sintonia hau zabalduz eta lurralde
denetan erabakitzeko eskubidea gau-
zatu dadin baldintzak sortuz, tokian

TOLOSALDEA
ERABAKITZEKO ESKUBIDEA

www.ataria.eus . 107.6 fm
2018ko ekainaren 1a

100 herritar elkartu  ziren Tolosan, Herritarron Itunean bildu beharreko arrazoien inguruan eztabaidatzeko. I. U.

MUGARRIAK
Nazioen Mundua. Idiazabalen sortu zen
Nazioen Mundua, 2007an, nazio guztiei
eta bertako herritarrei erabakitzeko
eskubidea aldarrikatzeko.
Gure Esku Dagoren sorrera. 2013ko
ekainaren 8an aurkeztu zen Gure Esku
Dago, Irunen. 
Giza katea.2014ko ekainaren 8a mugarri
izan zen. Durangotik Iruñerako 123
kilometroak giza katean lotu zituzten
150.000 bat pertsonek.
Ehundu, Adostu, Erabaki. 2015eko
ekainaren 21ean Baiona, Bilbo, Donostia,
Gasteiz eta Iruñean Gaur hautetsontzia,
bihar erabakiaekimena egin zen.
Aurretik herriz herri bildu zituzten oihal
zatietan bildutako aldarriak.
Herri galdeketak. Herri galdeketen
lehen olatua eman zen 2016an. 203
udalerritan egin dira ordutik eta ia
200.000 lagunek hartu dute parte.
Elkartasun Ekimenak. Mosaikoa egin
zen Donostian, 10.000 lagun bilduz.
Herritarron Ituna. Herriz herri bildu
dituzte erabakitzeko eskubidea
gauzatzeko arrazoiak.

Galdeketak 
Giza kateak eta era horretako ekital-
diak, indar metaketak dira, erabakitze-
ko eskubidea hauspotzeko arnasgune-
ak, baina hori baino gehiago ere behar
da eta hori herri galdeketen bidez gau-
zatu du Gure Esku Dagok. Galdeketa
horien aurrekaria Etxarri-Aranatz eta
Arrankudiaga herriek jarri zuten,
2014an. Olatu berria 2016an iritsi zen
Azpeitia, Ispaster, Debagoiena eta Ara-
maio, eta Goierriko galdeketekin, eta
iaz eman ziren beste galdeketa gehie-
nak, Tolosaldekoa tarteko. Eskualdean
12.370 lagunek hartu zuten parte gal-
deketan, %31,37k, eta bozkalekuetara
hurbildutako gehiengoak euskal esta-
tu burujabe baten alde egin zuen,
(11.894 baiezko boto). Datua ikusita
egingarria dirudi ekainaren 10erako ja-
rritako erronka: eskualdeko 4.500 per-
tsona mobilizatu nahi dituzte.

Keinu Kataluniari
Euskal Herriko 100.000 lagunek osa-
tuko dute 201,9 kilometroko giza katea
eta horietako bederatzi Tolosaldeko
herritarrek osatuko dituzte, eta horie-
tako hiru izango dira Tolosari dagoz-
kionak. Elgoibar eta Mendaro ingu-
ruan egongo dira eskualdeko ordezka-
riak. Kilometro horietako batean,
122an, herritarrek eskuz esku zabaldu-
ko dituzten zapiak desberdinak izan-
go dira, horiak eta ez zuriak gainontze-
koak bezala, Kataluniari keinu eginez.
Elkartasun kilometroa 122.a izango da,
eta Bilboko erdigunean kokatuko da,
Eliptika plazaren inguruan. Kilometro
solidario horretan izena eman nahi
dutenek, internetez eskuratu behar
dute bere metroa, herria Bilbo aukera-
tu behar dute, eta Bilbo barruan In-
dautxu auzoa. Elkartasun keinua Om-
nium Cultural eta Assamblea Nacio-
nal Catalanarekin elkarlanean egin
dute eta helburua elkartasuna adie-
raztea da, bai Kataluniako herriari eta
baita preso politikoei, erbesteratuei
eta jazarpena jasaten ari diren herritar
guztiei ere. 
«Egungo marko juridiko-politikoak

ezartzen dituen oztopoak nahikoa ez
eta egungo markoa are eta murritza-
goa nahi dutenek gure erakundeak jo
puntuan jarri dituzte, herritar denon
oinarrizko eskubideak urratzeko ino-
lako erreparorik gabe. Katalunian
aplikatu du Espainiako estatuak au-
rreneko 155. artikulua, baina Euskal
Herrian ere aplikatu dezake. Ez deza-
gun ahaztu. Orain arte gatazka politi-
koa zena, erronka demokratiko bihur-
tzea lortu behar dugu», esan dute herri
mugimendutik.
Ekainaren 10a mugarri izango da

beraz, erabakitzeko eskubidea gauza-
tze bidean, baina bidea ez da hor amai-
tuko eta etorkizun hurbilean ikusiko
da giza katearen emaitza.

107.6 fm . www.ataria.eus 
2018eko ekainaren 1a

TOLOSALDEA

IBILBIDEA
55. kilometroa. Abaltzisketa, Alegia,
Amezketa, Baliarrain, Ikaztegieta eta
Orendain. 
56. kilometroa. Elduain, Berrobi,
Berastegi eta Ibarra.
57. kilometroa, Mutriku. Albiztur,
Anoeta, Bidania-Goiatz, Hernialde eta
Irura. 
58. kilometroa, Mendaro. Aduna,
Alkiza, Asteasu, Larraul eta Zizurkil.
59. kilometroa. Amasa-Villabona.
61. kilometroa, Elgoibar. Altzo,
Belauntza, Gaztelu, Leaburu-Txarama,
Lizartza eta Orexa.
62-64. kilometroak. Tolosa.

«GIZA KATEAN DENOK DUGU
LEKUA, PIZTUTA DAUDEN

ALDARRI GUZTIEN MUINEAN
HORI BAITAGO, ERABAKIMENA»

JONE AMONARRIZ
GED-REN KOMUNIKAZIO ARDURADUNA

Ekainaren 10eko giza katearekin etorkizuna eraikitzeko
oinarriak ezarri nahi ditu Gure Esku Dagok. 

2014ko giza kateko ibilbidea bikoiztu dute oraingoan.

R. C.

Jone Amonarriz (Tolosa, 1993) Gure
Esku Dago mugimenduaren bozera-
maileetako bat da. Ekainaren 10eko
giza katera begira dago, lanez lepo. Ba-
daki giza katea arrakastatsua izango
dela, baina guztia lotzea dagokio lan-
taldeari orain, horregatik eskatu dute
izena lehenbailehen emateko. Herri
gehienetan jarri dituzte izena emate-
ko mahaiak eta Tolosan denda ere ire-
ki dute Agintari kaleko 5. zenbakian,
eta egunero dago zabalik 18:00etatik
20:30era. Amonarrizek, dena den, He-
rritarron Itunean jarri du azpimarra,
«arrazoi zehatzak biltzen ditu eta oso
ariketa berezia izan da, orain arte egin
ez dena».
Donostia, Bilbo eta Gasteiz batuko
dituen giza katearen atarian gau-
de. Zergatik aukeratu dituzue hiri-
buruak?
Aurtengo mobilizazioa diseinatzen
hasi ginenean bi helburu nagusi geni-
tuen; herritarrok gure erabakigunee-
kin bat egitea eta jende gehien bizi di-
ren eremuetara ere iristea. Bi helburu
betetzen dituen ibilbidea diseinatu
dugu eta EAEko erabakigunea jarri ge-
nuen bukaerako gune bezala. Hasiera
batean helburua zen ekimen berezia
hiru erabakiguneetan egitea, baina
Gure Esku Dago behetik gorako dina-
mika bat da eta tokian toki hartutako
erabakietatik dator giza katearen ibil-
bidearen eta bukaerako gunearen au-
keraketa. Dena den, giza katea pasa-
tzen ez den gainerako lurraldeetako
kideek ere parte hartuko dute, giza ka-
tea ekimen nazionala da eta euskal he-
rritar guztien parte hartzea bilatzen
du, horregatik bereziki egiten diegu
dei giza katea pasako ez den herrieta-
ko herritarrei ere, mugarri bat jartzera
goazelako eta mugarri horrek, nola-
bait, epe luzeagoan edo laburragoan
bere fruituak emango dituelako gaine-
rako lekuetan ere. Mobilizazioa Lege-
biltzarrean bukatuko da, baina igan-
dea izanda itxita egongo da, beraz, se-
gur aski hurrengo astean entregatuko
dugu Herritarron Ituna Gasteizko Le-
gebiltzarrean eta baita Nafarroako
Parlamentuan eta Ipar Euskal Herrian

ere, bertan ere bagabiltza eta gainera-
ko eragileekin lanketa hori egiten ari
gara.
2019. urtea mugarri dela diozue,
zergatik?
Hainbat arrazoirengatik diogu ziklo
berri bat irekiko dela 2019an. Gaur
gaurkoz, Araba, Bizkaia eta Gipuzko-
an martxan da erabakitzeko eskubide-

aren inguruko eztabaida politikoa eta
giza kateak badu bere helburuen arte-
an herritarrok adieraztea benetan zein
garrantzia ematen diogun erabakitze-
ko eskubideari. 2019ari begira gure
helburua da erabakitzeko eskubidea-
ren aldeko herri itun bat sustatzea.
Hori ezin du GEDk bakarrik egin, bai-
na sustatu dezake, adostasun horiek

I. URKIZU

TOLOSALDEA
ERABAKITZEKO ESKUBIDEA

www.ataria.eus . 107.6 fm
2018ko ekainaren 1a

emateko pausoak ematen lagundu
dezake. Herri itun hori Euskal Herri-
ko eragile politiko, sozial eta bestela-
ko guztiak elkartuta egingo da, ados-
tasunak bilduz; erabakitzeko eskubi-
dea noiz, nola eta zeren inguruan
erabakiko eta gauzatuko dugun ados-
teko unea izango da. Herritarron Itu-
na horixe da, herritarren erabakitzeko
eskubidearen inguruan emandako
2.019 arrazoiak. Gertu gabiltza,
2.000tik oso gertu gaude jada. 
2.019 arrazoi, eskuz esku eta he-
rriz herri, horiek ere.
Herritarrenak dira, benetako arra-
zoiak dira, herriz herri egin dira dina-
mika parte hartzaileak, ate asko jo
dira... Ekainaren 10a aldarri desberdi-
nen topaleku ere izango da, hau da,
erabakitzeko gure arrazoiak plazara-
tzeko gune bat izango da, eta horrega-
tik izango da giza kate koloretsu bat.
Hainbat eragilerekin ari gara horreta-
rako; mugimendu feministarekin,
pentsiodunekin, sindikatuekin...
Giza katean denok dugu lekua, piztu-
ta dauden aldarri horien muinean
erabakimena baitago, eta horregatik
diogu bakoitzak bere arrazoiak baditu
ere, guztiok dugula zoru komun hori. 
2014ko giza katea mugarri izan
zen, 150.000 pertsona bildu ziren,
eta erronka orain, harago eraman
duzue.
Ahazten zaigu, baina aurten 75 bat ki-
lometro gehiagoko ibilbidea diseina-
tu da, ia-ia bikoitza. Erronka handia
da. Gure Esku Dagotik uste dugu urte
hauetako ibilbidea ikusita, gai izan
beharko ginatekeela erronkari heltze-
ko eta lehertzeko; egin ditugun galde-
keta guztiak, eman den prozesu guz-
tia, konplizitateak... horrek emaitza
bat eman behar du. Eta iruditzen zai-
gu oraingoan badela momentua era-
kusteko herri honek erabakitzeko
duen eskubide hori, eta ez hori baka-
rrik, baizik eta milaka arrazoi ditugula
hori gauzatzeko, milaka eta milaka
herritar gaudela hori aldarrikatzen.
Horregatik da garrantzitsua guretzat
erabakitzeko eskubidea ahalik eta es-

parrurik zabalenetara eramatea, eta
esparru zabal horiek hiriguneetan
daude. Lanketa berezi bat egin da, eta
giza katea hiriburuetatik pasatzeak
ere etorkizunera begira bere fruituak
emango dituela espero dugu. 
2014an Etxarri Aranatzen eta
Arrankudiagan egindako herri
galdeketen lekukoa hartu eta or-
dutik 203 udalerritan egin ditu-
zue, ia 200.000 lagunen parte har-
tzearekin. Mugimendu guzti hori
ere beharrezkoa izango da giza ka-
tean eman nahi den jauzian, ezta? 
Guztia lotuta dago eta guztia da osaga-
rri. Lan ildo guztiak dira beharrezko.
Tolosaldean adibidez, galdeketak oso
sentsazio ona utzi zuen. Jendea zen-
bakiekin geratzen da bakarrik, baina
dena da garrantzitsua; 2014ko giza ka-
tean eskualdetik 6.000 bat lagun joan
ginen eta galdeketetan 12.000 bat per-
tsonek hartu zuten parte, eta giza ka-
tea arrakastatsutzat jo bazen ere, herri
galdeketan zalantzak sortu ziren. Bai-
na kontuan hartu behar da zein epe
motzetan eman den jauzia. Urte gutxi
dituen mugimendu batek bizpairu ur-
tetan kopuru hori bikoiztea lortu du,
horregatik diogu hau prozesu luze bat
dela eta pausoak ematen joan behar
dugula pixkanaka.
2019an ziklo bat itxiko dela dio-
zue, eta zer gertatuko da Gure Esku
Dagorekin?
Gure Esku Dagok bost urteko ibilbidea
borobildu nahi du, baina horrek ez du
esan nahi Gure Esku Dago desagertu-
ko denik, hori aurrerago erabakiko da
bazkideen batzar nagusi batean edo
dena delakoan. Egia da 2018a eta gero
Gure Esku Dagoren papera birplante-
atzea tokatuko dela, izan ere, kon-
tuan hartu behar da hauteskunde zi-
klo batean sartuko garela eta Gure
Esku Dagorentzat hori ez dela tes-
tuingururik egokiena aurrera egiteko.
Hausnarketa fase bat irekiko dugu
tarte horretan, eta bitartean abendu-
ko Donostiako eta Irungo galdeketak
izango dira. Aurreikusita dago ere
2018 bukaeran Araba, Bizkaia eta Gi-

puzkoan galdeketen ildoari amaiera
ematea, eta espero dugu giza kateak
ere horretan lagunduko duela. 
Tolosaldean 4.500 pertsona mo-
bilizatzea da erronka eta guztia
prestatu ahal izateko izena lehen-
bailehen ematea eskatu duzue. 
202 kilometro dira, 1.200 autobus in-
guru aurreikusten dira errepidee-
tan... eta horrek guztiak lanketa bat
eskatzen du. Guk badakigu ekaina-
ren 10a arrakastatsua izango dela,
giza katea etenik gabe beteko dugu-
la... seguru gaude, baina dena behar
bezala antolatzeko aldez aurreko
lana egin behar dugu, eta horregatik
da garrantzitsua izena lehenbailehen
ematea. Tolosaldeari 9 kilometro da-
gozkio Elgoibar eta Mendaro artean.
Autobusetan izena ematea oso ga-
rrantzitsua da, autobusean joanda
bermatu dezakegu parte hartzaile ba-
koitza dagokion kilometroan egongo
dela. Noski egongo dira autoz joaten
direnentzat aparkalekuak eta abar,
baina horiek non geratuko diren ez
dakigu eta beharbada, urruti izango
da. Tolosaren kasuan autobuserako
bi aukera egongo dira Tolosatik kilo-
metrora joan eta Tolosara bueltatuko
dena, eta Donostiako Alde Zaharrera
joango dena, bertan jai giroa egongo
baita. Gainerako herrietan herri ba-
koitzak aukeratu du zein autobus au-
kera eskaini. 
Eta ekainaren 11n zer?
Bakoitzari egokituko zaio hausnar-
tzea zer egitera iritsi garen, espero
dugu irakinaldi bat izango dela eta
giza katean lehertuko dela. Eta hortik
aurrera zer egin erabaki beharko
dugu. Mobilizazio jendetsu bat eta
gero garrantzitsua da hori horretan
ez geratzea eta epe motzeko perspek-
tiba batean pausoak ematen jarrai-
tzea. Kataluniarrek askotan esan di-
gute garrantzitsua dela herritarrek
ikustea mobilizazioek eragin bat du-
tela jarritako helburuetan. Momen-
tuz hori da itxaropena, hau da, herri
bat garela erakustea tokatzen zaigu,
eta egin genezakeela. 

OSTIRALA
EKAINAK 01

AMASA-VILLABONA
BEHAR ZANA 72 URTE
17:00. Txupinazoa bolatokian.
17:30. Ume eta helduentzat bola tiraldia.
18:00. Sagardo dastaketa bolatokian.
Buruhandi eta erraldoiak aterako dira
Loatzo musika eskolako Geronimo
dultzaina taldearen laguntzarekin.

ANOETA
FESTAK
10:00.XXI. Esku pilota herri txapelketa,
haurrak, finala, Udal Pilota Eskolak
antolaturik.
11:00. Herriko erretiratuen arteko toka
txapelketa plazan, Alkartasuna Elkarteak
antolaturik.
17:00. Play-back plazan. Ondoren,
merienda partaideentzat elizaren atarian.
19:00. Buruhandi eta erraldoien kalejira
herriko txistulari taldearekin.
23:00. Kontzertua plazan: Baneki eta
Bihozkada.
ERAGILEEN EGITARAUA
18:00.Ginkana.
02:00.Kontzertuak: Yogurina Borova eta
Dj Mola.

IBARRA
MUS TXAPELKETA
22:00. Ibarrako IV. Mus Txapelketa
Herrikoiko kanporaketa jokatuko da, Danon
Txokoan. 

IKAZTEGIETA
BILERA
18:30.Festen antolaketarekin jarraitzeko
bilera izango da. Herritar guztiak daude
gonbidatuta.

LEABURU-TXARAMA
TXARAMAKO FESTAK
20:30.Afari autogestionatua. Zuk jana, guk
edaria.
22:15. Ion Martinez Txikik eta Itziar Saenz
de Ojer clownak Barrez Blai! umore
bakarrizketa eskainiko dute.

OREXA
HITZALDIA
21:00.Bi galdera formulatuz herriko eta
eskualdeko euskararen egoerari buruz
hausnartzea izango da, Euskaraz bizi a(ha)l

gara?hitzaldiaren helburu nagusia.
Galtzaundiko eta UEMAko kideak izango
dira, Ostatuan. 

TOLOSA
BISIGU ETA SAGARDO FESTA
19:00. Sagartu, Hika teatroaren eskutik
antzerki-dantza emanaldia, Trianguloan.
20:00. Sagardoa bidegiledokumentalaren
emanaldia, ondoren mahai inguru eta
sagardo eta gazta dastatzea, Topic-en.

ZIZURKIL
UGARE AUZOKO FESTAK
18:30. Txupinazoa.
18:45.Trikitixa eta buruhandiak.
21:30. Herri-afaria.
22:30. Diskofesta, Beldarrain ekitaldiak
eskainita.

LARUNBATA
EKAINAK 02

AMASA-VILLABONA
BEHAR ZANA 72 URTE
10:00. VII. Xake Txapelketa elkartean.
10:00. 72. urteurreneko pilota torneoko
finalak, pilota eskolako haurren eskutik.
13:00. Pilota eskolako haurren bazkaria
Behar Zana elkartean.
16:00.Pilota jaialdiak:
- Joko Garbi partida Behar Zanako pilotari
gaztetxoak.
- Kirol egokitua: gurpil aulkidunen paleta:
Jesus Matarranz eta Beñat Lizaso, Asier
Navaridas eta Joseba Lasaren aurka.
- Emakumeen pala goma: Anne Maiza eta
Irati Otaegi / Janire San Sebastian eta
Itxaso Erasun.
-Eskuz binaka nagusiak: Lizaso-Urbieta /
Otaño-Esnaola.
19:00. Meza hildako bazkideen omenez. 
20:15. Bazkideen afaria.
23:15. Behar Zana danborrada.

ANOETA
FESTAK
11:00. Ume jolasak plazan, Kulki
taldearekin.
12:30. Buruhandi eta erraldoien kalejira
herriko txistulari taldearekin.
16:00. Herriko mus txapelketa Alkartasuna
tabernan. Bikotekide batek gutxienez
Anoetan bizi (edo bizi izana) behar du. Izen-
ematea doan, 15:30ean bertan.
17:30. VI. Anoetako Zaldi Lasterketa,
kiroldegi ondoan.
18:00.Gazteen kalejira.
19:00. Sagardo dastatzea, Kuku Elkarteak
antolaturik.
21:00. Herri afaria frontoian. 
23:00. Gazteen dantza plazan. Ondoren,
Anita Parker eta Erokomeri taldeak plazan.
taldearekin. 
ERAGILEEN  EGITARAUA
18:30.Gazteen kalejira.
23:00. Gazteen dantza.
02:00.Kontzertuak: Selektah Stepi, Aitor
Perku, Sista Kata eta Moro.

LEABURU-TXARAMA
TXARAMAKO FESTAK
16:30.Haur jolasak.
18:00.Gerriak astinduaz, zumba.
20:30. Presoen eskubideen aldeko
argazkia.
Ondoren. Herri afaria, musikaz alaiturik. Eta
Oihana Iguaran eta Anjel Mari
Peñagarikano bertsolariekin.

UGARTE
II. BERTSO AFARIA
21:00. Iker Zubeldia, Unai Mendizabal eta
Bixente Gorostidi bertsolariak izango dira
afarian, Amuarrain elkartean.

TOLOSA
MINBIZIAREN AURKA
0900-13:30. Minbiziaren Auakako
Elkarteak, minbiziaren inguruko informazio
puntuak jarriko ditu: Trianguloa plazan,

Agenda

Apeaderoan, musika eskolaren ondoan,
San Francisco elizan, Gernikako Arbolaren
etorbidean, San Francisco Paseoaren
iskinean, Nafarroa etorbidean, Mafreren
aurrean, Naparzubian, Iurre auzoan, Eroski
aurrean, Berdura plazan eta  Larramendi
Auzoan.
BISIGU ETA SAGARDO FESTA
11:00. Bisita gidatua eta dastatzea:
Tolosaldeko Sagardotegien historia
Tolosako kaleetan.
12:00-15:00 eta 19:00-22:00. Zerkausian,
Sagardoaren Txokoan, eskualdeko
sagardoak eta pintxoak.
14:00. Zerkausian, Bisiguaren Festako
bazkaria, Txinparta Elkarteak antolatua.
Prezioa: 55 euro.
19:30. Zerkausian, bertsolaritza, dastatze
musikatua (Imanol Kamio piano jotzailea,
Aitor Mendiluze eta Agin Laburu
bertsolariak), Gipuzkoako Sagardogile
Elkarteak babestua.
21:00. Zerkausian, Bisiguaren Festako
afaria Txinparta Elkarteak antolatuta.
BEGIRADA BAT ASKATASUNERA
12:00. Lore eskaintza Benta Haundin.
13:00. Ekitaldia Euskal Pizkundea plazan.
14:30. Bazkaria.
TOLOSALSA
17:00-21:00. Dantza latindarren zaleen
topaketa da, kultur etxean.

ZIZURKIL
UGARE AUZOKO FESTAK
10:30. Haur jolasak, Eziko begiraleen
eskutik.
11:00. Basket txapelketa.
12:00. Zumba klasea.
14:30.Paellada.
16:00.Bingoa.
17:30. Tortilla Lehiaketa.
18:45. Sagardo dastaketa.
21:30. Bokata afaria.
22:00. Mozorro gaua.
22:30. Zezen suzkoa.
23:00. Erromeria Trakets taldearen
eskutik.

IGANDEA
EKAINAK 03

AMASA-VILLABONA
BEHAR ZANA 72 URTE
09:00. Loatzo musika eskolako Geronimo
dultzaina taldearen eskutik diana. 

11:00. Errebote partidua, Behar Zana-
Txost artekoa. 
14:30.Gonbidatuen bazkaria elkartean.

ANOETA
FESTAK
11:00. Anoetako Jaietako neska
federatuen pala txapelketako finala,
frontoian, Su-Berri Pilota Elkarteak
antolaturik. Ondoren, XXVII. Pala
txapelketako finala frontoian, Kuku
Pilota Elkarteak antolaturik. 
12:00. Kantujira, Kukuak Kantuz
abesbatzak antolaturik. Aiztondoko
taldeek ere hartuko dute parte.
12:30.Buruhandi eta erraldoien kalejira,
herriko txistulari taldearekin.
15:30. Txirrindulari lasterketa, Mikel
Oiarzabal eta Andoni Urkolaren
omenez, Oriako Txirrindulari Eskolak
eta Anoetako Kirol Taldeak antolaturik.
18:00. Festamentuadantza ikuskizuna
plazan, Tio Teronen Semeak taldearen
eskutik.
19:00-21:00. Erromeria plazan,
Ostolaza eta Narbaizarekin.
21:00. Kukuaren igoera kanpandorrera.
ERAGILEEN  EGITARAUA
18:30. Itsaspetik azalera, azaletik
plazaraantzerkia.

ASTEASU
MUSKERRAREN EGUNA
10:00. Muskerraren bidea, Bernardo
Atxagarekin.
11:30. Muskerraren bila: jolasa
familientzat eta haurrentzat.
12:00. Herriko trikitilariak plazan.
12:30. Mokadua.
Jarraian. Herriko harri-jasotzaileen
topaketa.
13:00. Iturri-bueltako apustu herrikoia.

BIDANIA-GOIATZ
ERRETIRODUNEN EGUNA
11:15. Meza nagusia eta jarraian herriko
dantzarien saioa.
14:00. Kontseju jatetxean bazkaria.

LIZARTZA
INA ZEBERIOREN XX.
URTEURRENA
09:00. Mendi Martxa egingo dute
Axurdariora.
13:00. Ekitaldia izango da monolitoaren
aurrean.
14:30. Bazkaria, elkartean.

ZIZURKIL
UGARE AUZOKO FESTAK
10:00. Gosari motorzalea eta irteera
Los Arcoseko zirkuitura.
10:30. Buruhandiak.
11:00. Halterofilia.
12:00. Hamaiketakoa, adinekoen
omenez. Matia Fundazioko kideek
parte hartuko dute bertan.
12:30. Artisautza azoka.
14:30. Parrillada.
16:00. Bingoa.
18:30. Toka eta igel joko txapelketak.
19:30. Musika DJak.
21:30. Jai amaiera suziri trakarekin.

TOLOSA
BISIGU ETA SAGARDO FESTA
11:00. Tolosan, bisita gidatua eta
dastatzea: Tolosaldeko Sagardotegien
historia Tolosako kaleetan.
12:00-15:00. Zerkausian, eskualdeko
sagardoak eta pintxoak.
14:00. Bisiguaren Festako bazkaria
Txinparta Elkarteak antolatua.
MUSIKA
13:00.Tolosako Musika Bandak
Korpuseko prozesioa eskainiko du.
IKUSKIZUNA
18:30. La extraordinaria historia de la
vaca Margarita, ikuskizuna izango da,
Topic zentroan. Andaluziako Caracarton
taldearen eskutik izango da, familia
guztiari zuzenduta.

107.6 fm . www.ataria.eus
2018ko ekainaren 1a

AGENDA

ZINEMA

LUCKY 
Igandea (19:30 eta 22:00).
Astelehena (20:30). Ikuslearen eguna. 
Leidor, Tolosa. 

H erriko jaietan murgilduta ga-
biltza Anoetan, eta, aurten,
gainera, San Juan egunaren
aurretik beste ospakizun bat

gehiago izango dugu. Izan ere, egu-
nok utziko diguten ajetik
sendatuta, eskuz esku,
zapi zuriak aurrera eta
atzera, inoiz egin den
dantza-sokarik handie-
nean parte hartuko
dugu.

Anoetan ez. Oraingo-
an Mendaron antolatu
da anoetarrontzako jaia.
Anoetarrontzako, eta To-
losaldeko herritar guz-
tientzako ere bai. Herri
bat garela, erabakitzeko eskubidea
dugula, eta herritarron garaia dela al-
darrikatuko dugu, beste behin. Beste
behin, bi edo hirutan ere bai, behar
izanez gero.

Gero eta gertuago dago egun hori,
eta, irrikan gaude. Baina, era berean,

urduritasun puntu bat ere bada gure
artean, kezka txiki bat. Iritsiko al gara,
gaindituko al dugu geure buruari jarri
diogun herritar kopuruaren langa? Ez
da izango anoetarrei, eta Tolosaldeko

gainontzeko herritarrei,
parte har dezagun, giza
katea osatzeko izena
eman dezagun, aukerarik
eman ez zaigulako. Ez da
izango herririk herri lane-
an diharduten boluntario
andanak lana fin eta go-
gotik egin ez duelako. Ez
da izango eginbide horre-
tan ilusio, adore eta gogo
biziz jardun ez direlako.
Ez da izango giza katea

egin eta herri bat garela aldarrikatze-
ko arrazoirik falta ez zaigulako.

Asteburuan kalera irtengo gara,
plazara, frontoira, azken txanpa hone-
tan Mendarorako txartelak banatzera.
Hamar egun geratzen dira hitzordura-
ko. Denon esku dago.

KOLDO ALDABE
KAZETARIA 

Mendarora

Eskuz esku, 
zapi zuriak aurrera 

eta atzera, inoiz egin 
den dantza-sokarik

handienean parte
hartuko dugu

IXIAR ALTUNA

Nahiz duela astebete
Haritzek gaia atera,
nik finalaren ajean 
ezin ba egin atzera,
pilota mugitzen daki
batera eta bestera
amezketarron magoa
nola bihurtu den bera...
Azken aldian zabiltza
finaletik finalera
eta herria zugatik 
oso harro sentitzen gera
hogei ta bi urterekin
jada bi txapel etxera
zorionak bihotzez Jokin
benetan handia zera. 

Doinua
Irun badaukazu 
zerbait 

Amezketarron
magoa

Iritzia

IRITZIA

H erri kulturala da Tolosa, di-
namikoa, bizia. Harro asko
esan ohi ditugu hitzok, papa-
rra beterik, eta ez dira gezu-

rra. Neure azalean sufritu dut, ekitaldi
bat antolatu nahi eta, larunbat bakar
bat ez aurkitzea libre, beste ekitaldirik
gabe. Ahalegintzen gara elkarri enba-
razu ez egiten, ikusleak elkarri ez ken-
tzen, eta horrela, denen artean herria-
ri bizia ematen. Eta lortu ere, lortzen
dugula esango nuke, elkarte sare sen-
doari eta borondatezko lan askori es-
ker.
Joan den larunbatean,

potentzial hori aprobe-
txatuz, MusikHerria jaia
antolatu zuen Udalak
bosgarren urtez. Ekimen
ederra da, herria mota
desberdinetako musikaz
betetzen duena, eta era
guztietako
musikariei –edo izateko
bidean direnei–plaza bat
eskaintzen diena. Aurten
ordea, eguraldia ez dugu lagun izan,
eta esango nuke horrek agerian utzi
dituela antolatzailearen ahuluneak
eta gabeziak.
Bizi garen tokian bizitzeak daka-

rren zametako bat da beti euriaren ga-
tibu ibiltzea, eta horren araberako A,
B edo C planak buruan izatea gutxie-
nez. MusikHerria udalak antolatzen
duenez, hari edo haren ordezkariei ze-
gokien alternatibak eskaintzea aspal-
ditik iragarrita zegoen eguraldi txarra-

rentzat, edo txarrenean jarrita, ekital-
dia bertan behera uzteko erabakia
hartzea, baina ez zen halakorik egin.
Zorionez, Plaza Zaharreko kontzer-
tuek bazuten aterpea, non eta udale-
txeko arkupean. Iragarpenak iragar-
pen, ez zen karparik muntatu Lopez
Mendizabal plazan han programatuta
zeuden saioentzat. Trianguloan baze-
goen bat lehengo astetik, baina inork
ez zuen proposatu kontzertuak hara
eramatea. Eta kalejiran zebiltzanek,
gaztelaniaz esaten den bezala, abili-

dade librean ibili behar
izan zuten, aterpeak bila-
tuz han-hemenka.
Eguerditik aurrera

eguraldia guztiz aldatu
zen, baina euria goian-
behean egin zuen biz-
pahiru ordu horietan,
parte-hartzaile gisa, ba-
karrik sentitu nintzen,
antolatzailearen babesik
gabe, ez baitzuen bere
gain hartu nahi izan era-

bakiak hartzeko erantzukizuna. Irudi-
tu zitzaidan udalak arinkeriaz jokatu
zuela, bazekielako kalean genbiltza-
netako asko ibiliak garela teloiaren
atzean, eta badakigula horrelakoetan
moldatzen, gauzak aurrera ateratzen.
Eta halaxe egin genuen, the show must
go on. Kontua da, inoren izenean ezer
antolatzea tokatu zaidanetan, nik
neuk atera izan ditudala babak eltze-
tik, baina, larunbatean, uretan gelditu
ziren udalaren babak.

IRATI HARTSUAGA
ITZULTZAILEA 

Tolosa, herri kulturala

Inoren izenean ezer
antolatzea tokatu
zaidanetan, nik neuk
atera izan ditudala
babak eltzetik, 
baina, larunbatean, 
uretan gelditu ziren
udalaren babak

EGURALDIA

OSTIRALA
Eguraldi benetan ezegonkorra izango
dugu. Goiz erdirarte giro nahiko la-
saia, non hodeiak eta ostarteak tarte-
katuko diren, baina orokorrean ostar-
teak nagusituko dira. Ipar-ekialdeko
haizea ibiliko da eta tenperatura nahi-

ko goxoa: 21-23º.
Eguerditik aurre-
ra ordea, bero-ho-
deiak azkar bate-
an garatu eta ekai-
tzetara joko du.
Zaparradak sarri
botako ditu eta
une batzuetan go-
gorrak. Ezin da
baztertu kazkaba-
rra ere botatzea.
Ekaitzak igaro os-

tean tenperaturak behera egingo du.

LARUNBATA
Orokorrean giro lasaiagoa baina eze-
gonkortasun puntu bat izango dugu
oraindik ere. Goizean goiz zaparrada
hondarren bat edo beste izan dezake-
gun arren, goiza orokorrean lasaia
izango da, Ipar-ekialdeako haize leu-
narekin. Gainera tenperaturak gora
egingo duenez, bero puntu bat suma-
tuko dugu: 24-26º. Eguerditik aurrera
ordea berriz ere bero-hodeiak garatu
eta ekaitzen bat edo beste izango da.
Hala ere, ekaitzak askoz sakabanatua-
goak eta orokorrean ahulagoak izango
dira, ostiralekoekin alderatuz.

IGANDEA
Tenperaturen beherakada emango
da, baina oraindik ezegonkortasunak
jarraipena izango du. Goiza lasaia, ho-
deiak eta ostarteekin, eta tenperatura
atseginekin: 20-22º. Ipar-mendebal-
deko haizea sartuko zaigu. Eguerditik
aurrera zerua ilundu eta zaparradak
izango ditugu. Larunbatean baina sa-
rriago egingo du euria eta tarteka
ekaitzen bat edo beste lehertuko da. 

FARMAZIAK

EKAINAK 01, OSTIRALA
IBARRA
Egunekoa.Mujika, E. 
Euskal Herria kalea, 3.  
Telefonoa: 943 67 09 15.

EKAINAK 02, LARUNBATA
TOLOSA
Egunekoa.Azpiroz, L. 
Amaroz auzunea, 9.  
Telefonoa: 943 67 51 18.

EKAINAK 03, IGANDEA
TOLOSA
Egunekoa.Bengoetxea, E. 
Kale Nagusia, 7.  
Telefonoa: 943 67 06 48.

EKAINAK 04, ASTELEHENA
TOLOSA
Egunekoa.Olarreaga, I.
Korreo kalea, 2.  
Telefonoa: 943 67 01 28.

ZERBITZUAK
TOLOSALDEA

www.ataria.eus . 107.6 fm
2018ko ekainaren 1a

IKER 
IBARLUZEA

EGURALDI
MUTILA 

OSTIRALA
01

IGANDEA
03

LARUNBATA
02

ASTELEHENA
04

EGUNERO GAUEKO
GUARDIAKO FARMAZIA: 

TOLOSA • Morant, R. 
Zabalarreta Lorategiak, 1.

Tel.: 943 67 38 49.

ATARIA 
IRRATIA
OSTIRALA
09:00.Hamaiketakoa Aiztondo
Anoetaldea inguruko berriak.  
10:00.Pasahitza. Anoetako plazatik
egingo dugu saioa, herriko jai giroa
entzuleei gerturatuz, festetako
protagonistak izango ditugularik. Tartean
Iker Ibarluzearen eguraldi iragarpena,
azokaren tartea eta Galtzaundiren Hitzez
Hitz Igor Agirrerekin. .  
12:00.Entzuteko Jaioak musika saioa. 
18:00.Goizeko saioen onena.
21:00.Mingaina Txulora. Jon Imanol
Etxabe sexologoarekin. 

LARUNBATA
11:00. Trikiti musika.
14:00. (H)ari naizela. Imanol Artola Felix-
ek gidatutako bertso saioa.
16:00.Entzuteko Jaioak.
17:00.Kokondo. Oskar Tenarekin.
18:00.Entzuteko Jaioak. 
21:00.Playback Ataria. Adrianna
Gaultirrek gidatutako musika saioa.

IGANDEA
10:00.Asteko onena. 
16:00.Entzuteko Jaioak.
17:00.Kantazgora musika saioa.
18:00.Entzuteko Jaioak. 

ASTELEHENA
09:00.Pasahitza magazina. Iker
Ibarluzearen iragarpena, asteburuko
errepasoa,  Mikel Romero kale kantoitik eta
bidaiariaren tartean  Iker Iriarterekin.
12:00.Entzuteko Jaioak musika saioa. 
16:00.Zebrabidea. 
18:00.Goizeko saioen onena.

28 KANALA
OSTIRALA
12:30. 1,2,3 Hemen da Miru.
13:30. Gaurkoan Tolosaldetik.
17:30. Gaurkoan Tolosaldetik.
21:30. Gaurkoan Tolosaldetik.
22:00. Elikatu.
22:30. Hurretik.
23:30. Gaurkoan Tolosaldetik.

107.6 fm
www.ataria.eus

Zure iragarki laburrak 
argitaratzeko deitu 

943 65 56 95 
zenbakira, idatzi 

ataria@ataria.eus 
helbidera edo pasa 
ATARIA-ko bulegotik.

 
Iragarki guztiak 

iragarkilaburrak.eus 
webgunean 

Arrasate • Bergara • Beasain • Donostia
Eibar • Errenteria • Irun • Lasarte-Oria • Ordizia

www.multiopticasgipuzkoa.com

Gure betaurreko guztiak

2018 bildumakoak dira 

2 
betaurreko:
graduatuak

+
eguzkitako graduatuak

99€

